
Монгол Улсын Их Хурлын 2019 оны ээлжит бус чуулганы 

Эдийн засгийн байнгын хорооны 3 дугаар сарын 22-ны өдөр 

/Баасан гараг/-ийн хуралдааны товч тэмдэглэл


Улсын Их Хурлын гишүүн Б.Баттөмөр ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж 52,6 хувийн ирцтэйгээр 9 цаг 58 минутад Төрийн ордны “Их эзэн Чингис хаан” танхимд эхлэв.


Чөлөөтэй: З.Нарантуяа, Д.Тэрбишдагва, М.Оюунчимэг, Л.Энх-Амгалан, Д.Эрдэнэбат;


Эмнэлгийн чөлөөтэй: Д.Дамба-Очир;


Тасалсан: Л.Элдэв-Очир.


Нэг. Ажлын хэсэг байгуулах тухай

Ашигт малтмалын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Ашигт малтмалын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төслүүдийг хэлэлцүүлэгт бэлтгэж Байнгын хорооны санал, дүгнэлтийн төсөл боловсруулах үүрэг бүхий ажлын хэсгийн ахлагчаар Улсын Их Хурлын гишүүн Ж.Бат-Эрдэнийг томилов.

Уг асуудлыг 10 цаг 08 минутад хэлэлцэж дуусав.

Хоёр. Уур амьсгалын ногоон сангийн хөнгөлөлттэй зээлийн хөрөнгөөр хэрэгжүүлэх “Улаанбаатар хотын төлбөрийн чадварт нийцсэн ногоон орон сууц ба дасан зохицох чадвар бүхий Улаанбаатар хотын шинэчлэл төсөл”-ийн хэлэлцээрийн төсөл
Хэлэлцэж буй асуудалтай холбогдуулан Сангийн сайд Ч.Хүрэлбаатар, Сангийн яамны Хөгжлийн санхүүжилтийн газрын дарга И.Батхүү, Шадар сайдын зөвлөх Ц.Ганболд, Эрүүл мэндийн яамны Төрийн нарийн бичгийн даргын албан үүргийг түр орлон гүйцэтгэгч бөгөөд Төрийн захиргааны удирдлагын газрын дарга Б.Цогтбаатар, Зам, тээврийн хөгжлийн яамны Авто замын бодлогын хэрэгжилтийг зохицуулах газрын Замын ашиглалт, засварын хэлтсийн дарга Х.Оргил-Эрдэнэ, Нийслэлийн Засаг даргын Тамгын газрын Бодлого, төлөвлөлтийн хэлтсийн дарга Г.Өлзийбаяр, Барилга, хот байгуулалтын яамны Хуулийн хэлтсийн дарга Б.Нямдорж, Хүнс, хөдөө аж ахуй, хөнгөн үйлдвэрийн яамны Газар тариалангийн бодлогын хэрэгжилтийг зохицуулах газрын дарга Ц.Болорчулуун, Эрүүл мэндийн яамны Хөрөнгө оруулалтын хэлтсийн дарга Г.Эрдэмбилэг, Эрүүл мэндийн яамны Эмнэлгийн тусламжийн газрын мэргэжилтэн Н.Тунгалаг, Сангийн яамны Хөгжлийн санхүүжилтийн газрын Зээл, тусламжийн бодлогын хэлтсийн мэргэжилтэн Д.Эрдэнэтуяа нар оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ц.Мөнхбаяр, зөвлөх С.Энхцэцэг нар байлцав.

Хууль санаачлагчийн илтгэлийг Сангийн сайд Ч.Хүрэлбаатар танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Х.Болорчулуун, Л.Болд, Б.Ундармаа, Ж.Бат-Эрдэнэ, Б.Дэлгэрсайхан нарын тавьсан асуултад Сангийн сайд Ч.Хүрэлбаатар, Нийслэлийн Засаг даргын Тамгын газрын Бодлого, төлөвлөлтийн хэлтсийн дарга Г.Өлзийбаяр, Барилга, хот байгуулалтын яамны Хуулийн хэлтсийн дарга Б.Нямдорж нар хариулж, тайлбар хийв.

Улсын Их Хурлын гишүүн Х.Болорчулуун, Ж.Батзандан, Л.Болд нар санал хэлэв.

Б.Баттөмөр: Монгол Улсын Засгийн газар, Уур амьсгалын ногоон сангийн магадлан итгэмжлэгдсэн хэрэгжүүлэгч байгууллага болох Азийн хөгжлийн банк хооронд байгуулах “Улаанбаатар хотын төлбөрийн чадварт нийцсэн ногоон орон сууц ба дасан зохицох чадвар бүхий хотын шинэчлэл төсөл”-ийн зээлийн хэлэлцээрийн төслийг дэмжих нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн

12

Татгалзсан

0

Бүгд


12

100 хувийн саналаар санал дэмжигдлээ.

Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлэхээр тогтов.
Уг асуудлыг 11 цаг 06 минутад хэлэлцэж дуусав.

Гурав. Монгол Улсын Засгийн газар, Азийн хөгжлийн банкны хооронд байгуулах “Санхүүжилтийн ерөнхий хөтөлбөр”-ийн төслийг зөвшилцөх тухай
Хэлэлцэж буй асуудалтай холбогдуулан Сангийн сайд Ч.Хүрэлбаатар, Сангийн яамны Хөгжлийн санхүүжилтийн газрын дарга И.Батхүү, Шадар сайдын зөвлөх Ц.Ганболд, Эрүүл мэндийн яамны Төрийн нарийн бичгийн даргын албан үүргийг түр орлон гүйцэтгэгч бөгөөд Төрийн захиргааны удирдлагын газрын дарга Б.Цогтбаатар, Зам, тээврийн хөгжлийн яамны Авто замын бодлогын хэрэгжилтийг зохицуулах газрын Замын ашиглалт, засварын хэлтсийн дарга Х.Оргил-Эрдэнэ, Нийслэлийн Засаг даргын Тамгын газрын Бодлого, төлөвлөлтийн хэлтсийн дарга Г.Өлзийбаяр, Барилга, хот байгуулалтын яамны Хуулийн хэлтсийн дарга Б.Нямдорж, Хүнс, хөдөө аж ахуй, хөнгөн үйлдвэрийн яамны Газар тариалангийн бодлогын хэрэгжилтийг зохицуулах газрын дарга Ц.Болорчулуун, Эрүүл мэндийн яамны Хөрөнгө оруулалтын хэлтсийн дарга Г.Эрдэмбилэг, Эрүүл мэндийн яамны Эмнэлгийн тусламжийн газрын мэргэжилтэн Н.Тунгалаг, Сангийн яамны Хөгжлийн санхүүжилтийн газрын Зээл, тусламжийн бодлогын хэлтсийн мэргэжилтэн Д.Эрдэнэтуяа нар оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ц.Мөнхбаяр, зөвлөх С.Энхцэцэг нар байлцав.

Хууль санаачлагчийн илтгэлийг Сангийн сайд Ч.Хүрэлбаатар танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Б.Жавхлан, Б.Дэлгэрсайхан, Т.Аюурсайхан, Я.Содбаатар нарын тавьсан асуултад Сангийн сайд Ч.Хүрэлбаатар, Сангийн яамны Хөгжлийн санхүүжилтийн газрын дарга И.Батхүү, Шадар сайдын зөвлөх Ц.Ганболд, Хүнс, хөдөө аж ахуй, хөнгөн үйлдвэрийн яамны Газар тариалангийн бодлогын хэрэгжилтийг зохицуулах газрын дарга Ц.Болорчулуун нар хариулж, тайлбар хийв.

Улсын Их Хурлын гишүүн Б.Баттөмөр санал хэлэв.

Б.Баттөмөр: Монгол Улсын Засгийн газар, Азийн хөгжлийн банк хооронд байгуулах “Санхүүжилтийн ерөнхий хөтөлбөр”-ийн төслийг дэмжих нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн

10

Татгалзсан

2

Бүгд


12

83,3 хувийн саналаар санал дэмжигдлээ.

Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлэхээр тогтов.
Уг асуудлыг 11 цаг 56 минутад хэлэлцэж дуусав.
Дөрөв. Монгол Улсын Засгийн газар, Бүгд Найрамдах Польш Улсын Засгийн газар хооронд байгуулсан “Нөхцөлт зээлийн ерөнхий хэлэлцээрийн нэмэлт, өөрчлөлт”-ийн төслийг зөвшилцөх тухай 

Хэлэлцэж буй асуудалтай холбогдуулан Сангийн сайд Ч.Хүрэлбаатар, Сангийн яамны Хөгжлийн санхүүжилтийн газрын дарга И.Батхүү, Хүнс, хөдөө аж ахуй, хөнгөн үйлдвэрийн яамны Газар тариалангийн бодлогын хэрэгжилтийг зохицуулах газрын дарга Ц.Болорчулуун, Эрүүл мэндийн яамны Төрийн нарийн бичгийн даргын албан үүргийг түр орлон гүйцэтгэгч бөгөөд Төрийн захиргааны удирдлагын газрын дарга Б.Цогтбаатар, Эрүүл мэндийн яамны Хөрөнгө оруулалтын хэлтсийн дарга Г.Эрдэмбилэг, Барилга, хот байгуулалтын яамны Хуулийн хэлтсийн дарга Б.Нямдорж, Сангийн яамны Хөгжлийн санхүүжилтийн газрын зөвлөх Б.Одонтунгалаг, Эрүүл мэндийн яамны Эдийн засаг, санхүү, хөрөнгө оруулалтын газрын Хөрөнгө оруулалтын хэлтсийн ахлах мэргэжилтэн Т.Бямбасүрэн, мөн яамны Эмнэлгийн тусламжийн газрын мэргэжилтэн Б.Тунгалаг нар оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ц.Мөнхбаяр, зөвлөх Д.Мягмарцэрэн нар байлцав.

Хууль санаачлагчийн илтгэлийг Сангийн сайд Ч.Хүрэлбаатар танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүдээс асуулт болон санал гараагүй болно.

Б.Баттөмөр: Монгол Улсын Засгийн газар, Бүгд Найрамдах Польш Улсын Засгийн газар хооронд байгуулсан “Нөхцөлт зээлийн ерөнхий хэлэлцээрийн нэмэлт, өөрчлөлт”-ийн төслийг дэмжих нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн

9

Татгалзсан

3

Бүгд


12

75 хувийн саналаар санал дэмжигдлээ.

Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлэхээр тогтов.

Уг асуудлыг 12 цаг 12 минутад хэлэлцэж дуусав.

Тав. Монгол Улсын Засгийн газар Европын сэргээн босголт, хөгжлийн банк хоорондын “Санхүүжилтийн ерөнхий хэлэлцээр”-ийн төслийг зөвшилцөх тухай 

Хэлэлцэж буй асуудалтай холбогдуулан Сангийн сайд Ч.Хүрэлбаатар, Сангийн яамны Хөгжлийн санхүүжилтийн газрын дарга И.Батхүү, Хүнс, хөдөө аж ахуй, хөнгөн үйлдвэрийн яамны Газар тариалангийн бодлогын хэрэгжилтийг зохицуулах газрын дарга Ц.Болорчулуун, Эрүүл мэндийн яамны Төрийн нарийн бичгийн даргын албан үүргийг түр орлон гүйцэтгэгч бөгөөд Төрийн захиргааны удирдлагын газрын дарга Б.Цогтбаатар, Эрүүл мэндийн яамны Хөрөнгө оруулалтын хэлтсийн дарга Г.Эрдэмбилэг, Барилга, хот байгуулалтын яамны Хуулийн хэлтсийн дарга Б.Нямдорж, Сангийн яамны Хөгжлийн санхүүжилтийн газрын зөвлөх Б.Одонтунгалаг, Эрүүл мэндийн яамны Эдийн засаг, санхүү, хөрөнгө оруулалтын газрын Хөрөнгө оруулалтын хэлтсийн ахлах мэргэжилтэн Т.Бямбасүрэн, мөн яамны Эмнэлгийн тусламжийн газрын мэргэжилтэн Б.Тунгалаг нар оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ц.Мөнхбаяр, зөвлөх Д.Мягмарцэрэн нар байлцав.

Хууль санаачлагчийн илтгэлийг Сангийн сайд Ч.Хүрэлбаатар танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Б.Жавхлангийн тавьсан асуултад Зам, тээврийн хөгжлийн яамны Авто замын бодлогын хэрэгжилтийг зохицуулах газрын Замын ашиглалт, засварын хэлтсийн дарга Х.Оргил-Эрдэнэ хариулж, тайлбар хийв.

Б.Баттөмөр: Монгол Улсын Засгийн газар, Европын сэргээн босголт, хөгжлийн банкны хоорондын Санхүүжилтийн ерөнхий хэлэлцээрийн төслийг дэмжих нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн

8

Татгалзсан

4

Бүгд


12

66,7 хувийн саналаар санал дэмжигдлээ.

Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлэхээр тогтов.

Уг асуудлыг 12 цаг 10 минутад хэлэлцэж дуусав.
Ашигт малтмалын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Ашигт малтмалын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төслийг хэлэлцүүлэгт бэлтгэх үүрэг бүхий ажлын хэсэг хуралдах болсон тул Байнгын хорооны хуралдааныг түр завсарлуулав /12.10-13.24/.

Зургаа. Ашигт малтмалын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Ашигт малтмалын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төсөл /анхны хэлэлцүүлэг/
Хэлэлцэж буй асуудалтай холбогдуулан Монголбанкны Дэд ерөнхийлөгч Б.Лхагвасүрэн, Монголбанкны Нөөцийн удирдлага, санхүүгийн газрын захирал А.Энхжин, Монголбанкны Эрдэнэсийн сангийн захирал П.Эрдэнэтуяа, Уул уурхай, хүнд үйлдвэрийн яамны Стратеги, бодлого төлөвлөлтийн газрын дарга Э.Батболд, Уул уурхай, хүнд үйлдвэрийн яамны Геологи, уул уурхайн бодлогын хэрэгжилтийг зохицуулах газрын дарга Б.Мөнхтөр, мөн газрын Уул уурхайн хэлтсийн мэргэжилтэн Г.Намчинсүрэн, Төрийн захиргааны удирдлагын газрын Хуулийн хэлтсийн ахлах мэргэжилтэн Т.Мөнхбаяр, Геологийн бодлогын газрын мэргэжилтэн Г.Намчинсүрэн нар оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ц.Мөнхбаяр, зөвлөх Д.Мягмарцэрэн, референт Г.Баярмаа нар байлцав.
Ашигт малтмалын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Ашигт малтмалын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төслүүдийг анхны хэлэлцүүлэгт бэлтгэсэн талаар ажлын хэсгийн санал, дүгнэлтийг Улсын Их Хурлын гишүүн, ажлын хэсгийн ахлагч Ж.Бат-Эрдэнэ танилцуулав.

Ажлын хэсгийн санал, дүгнэлттэй холбогдуулан Улсын Их Хурлын гишүүдээс асуулт болон санал гараагүй болно.

Ашигт малтмалын тухай хуульд нэмэлт, өөрчлөлт оруулах тухай хуулийн төслийн талаар ажлын хэсгээс гаргасан зарчмын зөрүүтэй саналын томьёоллоор санал хураалт явуулав.

Б.Баттөмөр: 1.Төслийн 2 дугаар зүйлийн 2 дахь хэсгийг доор дурдсанаар өөрчлөн найруулах:

“47.3.2.Энэ хуулийн 47.3.1-д зааснаас бусад төрлийн ашигт малтмалын нөөц ашигласны төлбөрийн доод хэмжээ нь тухайн бүтээгдэхүүний борлуулалтын үнийн 5 хувь, Монголбанк, түүнээс эрх олгосон арилжааны банкинд тушаасан алтанд ноогдох энэ хуулийн 47.5-д заасан нэмэлт төлбөрийн хэмжээ 0 хувьтай тэнцүү байна” гэсэн саналыг дэмжье гэсэн санал хураалт явуулъя.

Зөвшөөрсөн

10

Татгалзсан

1

Бүгд


11

90,9 хувийн саналаар санал дэмжигдлээ.
Техникийн алдаа гарсан тул дээрх санал хураалтыг хүчингүй болгоё гэсэн санал хураалт явуулъя.

Зөвшөөрсөн

10

Татгалзсан

1

Бүгд


11

90,9 хувийн саналаар санал дэмжигдлээ.

1.Төслийн 2 дугаар зүйлийн 2 дахь хэсгийг доор дурдсанаар өөрчлөн найруулах:

“47.3.2.Энэ хуулийн 47.3.1-д зааснаас бусад төрлийн ашигт малтмалын нөөц ашигласны төлбөрийн доод хэмжээ нь тухайн бүтээгдэхүүний борлуулалтын үнийн 5 хувь, Монголбанк, түүнээс эрх олгосон арилжааны банкинд тушаасан алтанд ноогдох энэ хуулийн 47.5-д заасан нэмэлт төлбөрийн хэмжээ 0 хувьтай тэнцүү байна” гэсэн саналыг дэмжье гэсэн дахин санал хураалт явуулъя.

Зөвшөөрсөн

9

Татгалзсан

2

Бүгд


11

81,8 хувийн саналаар санал дэмжигдлээ.

Ашигт малтмалын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төслийн талаарх ажлын хэсгээс гаргасан саналын томьёоллоор санал хураалт явуулав.

Б.Баттөмөр: 1.Төслийг хууль санаачлагчид нь буцаах гэсэн саналыг дэмжье  гэсэн санал хураалт явуулъя.

Зөвшөөрсөн

10

Татгалзсан

1

Бүгд


11

90,9 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ж.Бат-Эрдэнэ Улсын Их Хурлын чуулганы нэгдсэн хуралдаанд танилцуулахаар тогтов.
Хуралдаан 2 цаг 26 минут үргэлжилж, ирвэл зохих 19 гишүүнээс 11 гишүүн ирж 57,8 хувийн ирцтэйгээр 13 цаг 35 минутад өндөрлөв.

Тэмдэглэлтэй танилцсан:

ХУРАЛДААН ДАРГАЛАГЧ,

УЛСЫН ИХ ХУРЛЫН ГИШҮҮН Б.БАТТӨМӨР

Тэмдэглэл хөтөлсөн:

ПРОТОКОЛЫН АЛБАНЫ

ШИНЖЭЭЧ
Б.БАТГЭРЭЛ  

МОНГОЛ УЛСЫН ИХ ХУРЛЫН 2019 ОНЫ ЭЭЛЖИТ БУС

ЧУУЛГАНЫ ЭДИЙН ЗАСГИЙН БАЙНГЫН ХОРООНЫ 

3 ДУГААР САРЫН 22-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Б.Баттөмөр: Эдийн засгийн байнгын хорооны хурал эхэлж байна. Ирц 52,6 хувь хүрлээ. Гишүүд ирж байна. Тэгээд үргэлжлээд ирц нэмэгдэнэ.


Эдийн засгийн байнгын хорооны өнөөдрийн хурлаар хэлэлцэх асуудлуудыг танилцуулъя.


1.Монгол Улсын Засгийн газар, Азийн хөгжлийн банкны хооронд байгуулах Санхүүжилтийн ерөнхий хөтөлбөрийн төслийг зөвшилцөх тухай гэсэн ийм асуудал байна.


2.Монгол Улсын Засгийн газар, Бүгд Найрамдах Польш Улсын Засгийн газар хооронд байгуулсан нөхцөлт зээлийн ерөнхий хэлэлцээрийн нэмэлт, өөрчлөлтийн төслийг зөвшилцөх тухай байна.


3.Уур амьсгалын ногоон сангийн хөнгөлөлттэй зээлийн хөрөнгөөр хэрэгжүүлэх “Улаанбаатар хотын төлбөрийн чадварт нийцсэн ногоон орон сууц ба дасан зохицох чадвар бүхий хотын шинэчлэл төсөл”-ийн зээлийн хэлэлцээрийн төслийг зөвшилцөх тухай байгаа.


4.Монгол Улсын Засгийн газар, Европын сэргээн босголт, хөгжлийн банк хооронд Санхүүжилтийн ерөнхий хэлэлцээрийн төслийг зөвшилцөх тухай.


5.Ажлын хэсэг байгуулах тухай Байнгын хорооны тогтоолын төсөл. Ашигт малтмалын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Ашигт малтмалын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төсөл.


6.Ашигт малтмалын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Ашигт малтмалын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төсөл. 

Ийм зургаан асуудал хэлэлцэхээр  төлөвлөж байна.

Монгол Улсын Засгийн газар, Азийн хөгжлийн банкны хооронд байгуулах Санхүүжилтийн ерөнхий хөтөлбөрийн төслийг зөвшилцөх тухай
Өнөөдрийн Байнгын хорооны хуралд Сангийн сайд Хүрэлбаатар оролцоно. Сангийн яамны Хөгжлийн санхүүжилтийн газрын дарга Батхүү, Шадар сайдын зөвлөх Ганболд, Эрүүл мэндийн яамны Төрийн нарийн бичгийн даргын албан үүргийг түр орлон гүйцэтгэгч бөгөөд Төрийн захиргааны удирдлагын газрын дарга Цогтбаатар, Зам, тээврийн хөгжлийн яамны Авто замын бодлогын хэрэгжилтийг зохицуулах газрын Замын ашиглалт, засварын хэлтсийн дарга Оргил-Эрдэнэ,  Хүнс, хөдөө аж ахуй, хөнгөн үйлдвэрийн яамны Газар тариалангийн бодлогын хэрэгжилтийг зохицуулах газрын дарга Болорчулуун, Эрүүл мэндийн яамны Хөрөнгө оруулалтын хэлтсийн дарга Эрдэмбилэг, Эрүүл мэндийн яамны Эмнэлгийн тусламжийн газрын мэргэжилтэн Тунгалаг, Сангийн яамны Хөгжлийн санхүүжилтийн газрын Зээл, тусламжийн бодлогын хэлтсийн мэргэжилтэн Эрдэнэтуяа гэсэн ийм бүрэлдэхүүнтэй ажлын хэсэг цугласан байна.

Хүрэлбаатар сайд нэг ажилтай явж байгаа. Сангийн яамнаас хэн танилцуулга хийх вэ? Нэг нь танилцуулга хийчих үү? Засгийн газрын гишүүн танилцуулга хийнэ. Түр хүлээж байя, одоо ирж байгаа юм байна. Хүрэлбаатар сайдыг ирэх хооронд ажлын хэсэг байгуулах тухай байгаа. Энийгээ хэдүүлээ ярьж байя.

Нэг. Ажлын хэсэг байгуулах тухай

Ашигт малтмалын тухай хуульд өөрчлөлт оруулах тухай. Энэ Их Хуралд өргөн баригдаад хэлэлцээд явж байгаа. Бид нар өнөөдөр ажлын хэсэг байгуулах ёстой. Ашигт малтмалын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Ашигт малтмалын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төслүүдийг хэлэлцүүлэгт бэлтгэж Байнгын хорооны санал, дүгнэлтийн төсөл боловсруулах үүрэг бүхий ажлын хэсгийн ахлагчаар Улсын Их Хурлын гишүүн Бат-Эрдэнийг санал болгож байгаа.

Өөр санал болгох гишүүд байна уу? Ашигт малтмалын тухай хуульд нэмэлт, өөрчлөлт оруулах. Болд гишүүнд санал байна уу? Болд гишүүн ажлын хэсэгт оръё гэж байна, тийм үү? Тэгвэл ажлын хэсгийн ахлагчаар Бат-Эрдэнэ гишүүнийг томиллоо. Бат-Эрдэнэ гишүүн энэ ажлын хэсэгт орох хүмүүсээ санал болгоод сонголтоо Бат-Эрдэнэ гишүүн хийнэ. Ингэж шийдлээ. Нэг асуудал шийдлээ.

Энэ ажлын хэсэг байгуулаад өнөөөр энэ хурлын дараа Бат-Эрдэнэ гишүүн энд нэг хуралдаад, дахиад бид нар хуралдах ёстой юм байна лээ. Өнөөдөр орох ёстой. Тэгэхээр сүүлийн асуудал дээр бид нар хэлэлцэх ёстой. Тэгээд ажлын хэсэг  нь хуралдаад саналаа танилцуулах ёстой байгаа юм.

Хоёр. Уур амьсгалын ногоон сангийн хөнгөлөлттэй зээлийн хөрөнгөөр хэрэгжүүлэх “Улаанбаатар хотын төлбөрийн чадварт нийцсэн ногоон орон сууц ба дасан зохицох чадвар бүхий Улаанбаатар хотын шинэчлэл төсөл”-ийн хэлэлцээрийн төсөл.

Хүрэлбаатар сайдыг микрофонд урьж байна.

Ч.Хүрэлбаатар: Байнгын хорооны гишүүдээсээ бас уучлалт хүсье, хоцорч ирсэнд. Эрхэм Байнгын хорооны даргын үүрэг гүйцэтгэгч, Байнгын хорооны эрхэм гишүүд ээ, Та бүхний энэ өдрийн амар амгаланг айлтгая.

Монгол Улсын Засгийн газар, Азийн хөгжлийн банк хамтран төлбөрийн чадварт нийцсэн Байгаль орчинд ээлтэй 10 мянган өрхийн орон сууцыг барих, гэр хорооллыг дахин төлөвлөх хөтөлбөрийг дэмжих, ногоон байгууламжийг бий болгох, агаар болон хөрсний бохирдлыг бууруулж гэр хорооллын иргэдийн амьдрах орчныг сайжруулах зорилгоор “Улаанбаатар хотын төлбөрийн чадварт нийцсэн ногоон орон сууц ба дасан зохицох чадвар бүхий хотын шинэчлэл төсөл”-ийг боловсруулаад байна. Уг төслийг Уур амьсгалын ногоон сангийн 95 сая ам.долларын нэн хөнгөлөлттэй зээл, 50 сая ам.долларын буцалтгүй тусламж, Азийн хөгжлийн банкны 80 сая гаруй ам.долларын хөнгөлөлттэй зээлийн эх үүсвэрээр буюу нийт 225 сая ам.долларын зээл болон буцалтгүй тусламжийн хөрөнгөөр хэрэгжүүлэх юм.

Азийн хөгжлийн банкнаас санхүүжүүлэх 80 сая ам.долларын эх үүсвэрийг Санхүүжилтийн ерөнхий хөтөлбөрийн хүрээнд 2018 оны 2 дугаар сарын 2-ны өдөр соёрхон баталсан. Харин Уур амьсгалын ногоон сангаас олгох зээлийн эх үүсвэрийг Улсын Их Хурлаар соёрхон батлуулах шаардлагатай байна. Иймд асуудлыг хэлэлцэн шийдвэрлэж өгнө үү. Баярлалаа.

Б.Баттөмөр: Уур амьсгалын ногоон сангийн хөнгөлөлттэй зээлийн хөрөнгөөр хэрэгжүүлэх “Улаанбаатар хотын төлбөрийн чадварт нийцсэн ногоон орон сууц ба дасан зохицох чадвар бүхий Улаанбаатар хотын шинэчлэл төсөл”-ийн хэлэлцээрийн төслийг сая Хүрэлбаатар сайд танилцууллаа.

Манай гишүүдээс асуултаа асууя. Ажлын хэсгийн бүрэлдэхүүнийг сайдыг ирэхээс өмнө танилцуулчихсан. Мэдээллийн чанартай зүйл байна. Сая Төсвийн байнгын хороогоор энийг хэлэлцсэн. Энэ төслүүдийн задаргааг танилцуул гэсэн ийм үүрэг өгөгдсөн юм. Нэг дэх төсөл Азийн хөгжлийн банкны хооронд санхүүжилтийн ерөнхий хөтөлбөрийн төслийг задалж авчирсан байна. 334 сая доллар. Бусдынх нь задаргаа нь ирээгүй байгаа. Энийг одоо авах шаардлагатай.

Болорчулуун гишүүн саналаа хэлье.

Х.Болорчулуун: Баярлалаа. Аливаа хөгжиж байгаа орнуудад үзүүлж байгаа зээл ихэвчлэн техник технологиор дэмжлэг үзүүлсэн байдаг. Хөнгөлөлттэй мэт боловч тэр хөнгөлөлттэй гэсний цаана нь техник технологийнхоо үнэнд хүү нь шингэсэн байдаг л даа. Өнөөдрийн энэ хэлэлцэж байгаа Азийн хөгжлийн банкны 80 сая долларын зээл бол яг мөнгөн хөрөнгөөрөө олгогдох юм гэж ойлгож болох уу? Тийм л юм шиг байгаа юм. Энийг бас 10 мянган айлын орон сууц барихад ашиглана, зориулна гэж. Энэ маш чухал. Ер нь бид нар орон сууцыг социализмын үеийн нэг их нүсэр том нэгдсэн дэд бүтцээр биш яг тэрүүхэн тэнд нь хотхон хотхоноор нь дэд бүтцийг нь, дулаан, цахилгаан шийдсэн ийм хувилбараар ингэж явж байх нь цаашдаа хэрэглэхэд ч тэр, зардал чирэгдэл, ашигллтын хувьд ч гэсэн хамгийн дөхөмтэй зүйл юм л даа. 

Түүнээс гадна нэг юм асууя. 10 мянган орон сууцыг зөвхөн хотод барих юм уу? Ер нь хотод орон сууц бариад л байвал хотод байх хүмүүсийн тоо улам л нэмэгдээд байна гэсэн бодолтой байна. Тийм учраас 5 мянгыг нь хотод бариад, 5 мянгыг нь хөдөөд 10 аймагт 500, 500-аар нь барьчихвал яасан юм бэ? Анхнаасаа энэ зээлийнхээ зарцуулалт, чиглэлийг тодорхой болгоод байвал их зүгээр юм. Бас хөдөө, орон нутаг руу хүмүүс буцаж нүүх, шилжих энэ шилжилт хөдөлгөөнийг бид дэмжих ёстой. Татварын багц хуулиараа бас бид  нар нэлээн хангалттай дэмжиж өглөө алслагдсан нутгийг. Хөдөө, орон нутагт орон сууц барина гэдэг чинь бол тэнд хүмүүс, залуучууд тогтвор суурьшилтай ажиллах нөхцөл боломжийг бүрдүүлэх юм. Энэ тал дээр хариулж өгөөч гэж хэлэх байна. Баярлалаа.

Б.Баттөмөр: Ажлын хэсэг, 2 номерын микрофоныг өгье.
И.Батхүү: Сайн байна уу. Сангийн яамны Хөгжлийн санхүүжилтийн газрын дарга Батхүү асуултад хариулъя. Азийн хөгжлийн банкны төслийн хувьд аль нэгэн орны бараа бүтээгдэхүү, үйлчилгээг дэмжсэн зүйл байхгүй. Азийн хөгжлийн банкны гишүүн орнуудын олон улсы байгууллагууд компани нээлттэй оролцох боломжтой. Мөн Монгол Улсын компаниуд оролцох боломжтой байгаа. Төслийн санхүүжилт нь төслийн менежментийн зардал нь төсөл хэрэгжих явцад орж ирнэ. Бодитоор худалдан авалтын гэрээнүүд байгуулагдсаны дараа гүйцэтгэлээр нь санхүүжилт нь хийгдээд явна.

Б.Баттөмөр: Хаана баригдах юм бэ, хотод баригдах юм уу, орон нутагт байна уу гэдэг асуултад хариулаач Өлзийбаяр.

2 номерын микрофоныг өгөөч.

Г.Өлзийбаяр: Нийслэлийн Засаг даргын Тамгын газрын Хөгжлийн бодлого, төлөвлөлтийн хэлтсийн дарга Өлзийбаяр. Энэ 10 мянган орон сууц бол одоогоор манайд бас мөн Азийн хөгжлийн банкаар хэрэгжүүлж байгаа Баянхошуу, Сэлбэ дэд төвүүд дээр барихаар төлөвлөж байгаа. Цаашдаа бид нар Азийн хөгжлийн банкны санхүүжилтээр Дамбадаржаа, Дэнжийн 1000 гэсэн хойшоо гэр хорооллууддаа орлогод нийцсэн ногоон уур амьсгалд тохирсон ийм орон сууцууд барихаар төлөвлөж байгаа юм.

Учир нь гэвэл Азийн хөгжлийн банкаар энэ дэд бүтэц буюу газарт орох бол шугам сүлжээ, хотууд нь баригдчихсан. Энийгээ амилуулахад энэ төсөл маань маш ач холбогдолтой байгаад байгаа. Түрүүн Хүрэлбаатар сайд танилцуулсан. 10 мянга бол гурван хэсэгтэй. Орлогод нийцсэн байна, нөгөө нь болохоор зах зээлийн үнээр зарагдана, зарим хэсэгт нь халамжийн буюу шууд иргэдэд нь өгөхөөр ийм тооцоонууд бид нар хийгээд тохиролцоод энэ дээр ажиллаж байгаа.

Б.Баттөмөр: Тэр 10 мянган орон сууц бүгд нийслэлд баригдах нь байна шүү дээ. Тэгж ойлголоо. Орон нутагт байхгүй юм байна.

Болд гишүүн
Л.Болд: Одоо энэ төлөвлөж байгаа арга хэлбэртэй нь ярих юм их байна л даа. Тэгээд энэ гэрээнд өөрчлөлт орох бололцоо байгаа юу? Одоо энд зориулалтуудын хувьд. Жишээ нь энэ 10 мянган орон сууц гэдэг чинь одоо бол яг л хуучин явж ирсэн практикаа өмнө нь дотоодоосоо бондын хөрөнгөөр барьж байсан бол одоо ингээд олон улсын хөрөнгөөр ингээд барилгын компаниудад зээл өгөөд л, тэгээд энэ бизнес болоод л явах нь байна шүү дээ. Энэ дээр утаа шийдэгдэхгүй, нийгмийн асуудал шийдэгдэхгүй. Энэ бол ямар ч үр ашиггүй, дахиад л гэр хороолол нь гэр хорооллоороо үлдэж, аягүй бол зах зээлийн үнээр байгаа орон сууцууд чинь хэдэн мянган орон сууц хоосон байгаа, тэрний фондыг л нэмэгдүүлэх ийм л төсөл болох гээд байна л даа.

Энийг нэг асуултаар л би нотолно гэж харж байгаа юм. Та нар 1 кв.м нь хэдээр босох юм бэ? Төдөн сая долларын зээл байна, төдөн орон сууц барина, төчнөөн кв.м байна, 1 кв.м нь төдөн төгрөг байна гэдгийг хэлээд өг дөө. Тэгээд дараа нь саналаа хэлье.

Б.Баттөмөр: Өлзийбаяр

Г.Өлзийбаяр: Бид нар яг тодорхой 1 м.кв-ыг нь төд гэж тооцоо одоохондоо гараагүй байгаа. Учир нь гэвэл бид нар гурван янзаар хувааж хийж байгаа. Зарим нь зах зээлдээ нийцсэн. Ер нь гурван янзаар хувааж байгаагаа нийлүүлээд дунджаар үзэхэд м.кв нь 1 саяас доошгүй үнэтэй байхаар эхний ээлжийн тооцоонууд гарсан байгаа. Хамгийн гол нь орлогод нийцсэн байх ёстой. 

Ч.Хүрэлбаатар: Байшин барих юм уу, гэр хороололд нь гэдэг ялгааг нь хэлж өгөөч. Танай нийслэлийнхэн чинь төсөл дээр нь ажиллачихаад одоо маш ойлгомжгүй юм яриад тайлбарлаад байна. Гэр хорооллын нөхцөлийг нь сайжруулах гэдгийг сайн ярьж өг.

Б.Баттөмөр: Өлзийбаяр хариул даа. Барилга, хот байгуулалтын яамныхан ямар саналтай байгаа вэ?

Г.Өлзийбаяр: Энэ орон сууцуудыг бид нар барихдаа хуучных шиг өндөр, өндөр олон давхар барихгүй. Ерөнхий төлөвлөгөөнүүд байгаа. Улаанбаатар хотыг 2020 он хүртэлх ерөнхий төлөвлөгөөний дагуу суурьшлын бүс гэж байгаа. Тэрний дагуу зохион байгуулахаар тооцсон. Хамгийн өндөр нь 5 давхар орон сууцтай. Ихэвчлэн жижиг, жижиг хаус маягийн орон сууцууд байх юм.

Энд нь бага, дунд орлоготой иргэдэд түрээслэх зориулалтаар жижиг орон сууцууд багтаж байгаа. Мөн иргэдийг ая тухтай амьдруулах үүднээс зөвхөн орон сууцнаас гадна ногоон байгууламжуудыг эргэн тойронд нь бариулахаар бид тооцож байгаа. Мөн тэгээд тэнд амьдарч байгаа улсуудад нь зориулсан мэргэжил мэдлэгээ дээшлүүлэх, тэдэнд ажлын байр нэмэгдүүлэх үүднээс жижиг, дунд үйлдвэрийн төвүүд, сургалтын байруудыг мөн оруулахаар бас тооцсон байгаа.

Ер нь иргэдийг тэндээ амьдраад тэндээ орлогоо, эх үүсвэрээ бий болгох нөхцөлийг бүрдүүлнэ. Зарим иргэд нь ногоо тарих, нарийн ногоо тарих, бусад бизнес, үйлчилгээгээ эрхлэх нөхцөлүүдийг давхар, давхар хангах маягаар ажиллуулна гэж тооцож байгаа юм. Зөвхөн орон сууц бариад зогсохгүй тэндээ бид нар бас цогцоор нь сургууль, цэцэрлэгтэй нь нийгмийн асуудлыг нь шийдсэн маягаар хийхээр төлөвлөж байна.

Б.Баттөмөр: Сайн хариулт өгөхгүй л байна дээ, Өлзийбаяр аа. Сангийн сайд нэмж хариулъя.

Ч.Хүрэлбаатар: Энэ төсөл бол Улаанбаатар хотын гэр хорооллыг хөгжүүлэх хөтөлбөрүүдтэйгээ Азийн хөгжлийн банкнаас хэрэгжүүлж байгаа дэд бүтцийнхээ төслүүдтэй уялдаж явах юм. Баянхошуу, Сэлбэ, Дамбадаржаа, Дэнжийн 1000 дээр дэд төвүүд баригдаж байгаа. Үүнтэйгээ уялдаад явна. Ингэхдээ тухайлбал, Баянхошуу гээд дэд төвийн хэсэг дээр баруун талд нь 5,1 га газрыг эко хороолол болгоод хөгжүүлнэ гэж байгаа юм. Үүнээс 495 өрхийн орон сууцыг таун хаус хэлбэрээр нам давхрын барилга хэлбэрээр барьж байгуулна. 4170 м.кв нарны панельтай, 4450 м.кв цэцэрлэгт хүрээлэнтэй, 8500 м.кв нийтийн ногоон байгууламж, тоглоомын талбайтай, 2130 м.кв талбай нь дэлгүүр, үйлчилгээний газрууд зэрэг тэнд байгаа орон сууц баригдсаны эргэн тойронд байгаа хүмүүст үзүүлдэг нийгмийн янз бүрийн үйлчилгээнүүдийн барилга байгууламж нь орсон байхаар.

Сэлбэ төвийн зүүн хэсгийн 6,4 га газрыг эко хорооолол болгож хөгжүүлнэ. Ингэхдээ 584 өрхийн орон сууцыг таун хаус, нам давхрын барилга хэлбэрээр барьж байгуулаад явахаар. Ингэхэд 4000 м.кв нарны панель, 3500 м.кв цэцэрлэгт хүрээлэн, 13500 м.кв нийтийн цэцэрлэг, тоглоомын талбай, 5800 м.кв нь гараж, дэлгүүр, үйлчилгээний барилга байгууламж зэрэг ийм зүйлүүд тэнд хийгдэх юм. Өөрөөр хэлбэл, одоо ингээд орон сууцууд гээд өндөр, өндөр биш, яг гэр хороолол дээр байгаа тэр хэсэг дээр нь орчин үеийн амьдарч болдог таатай орчнуудыг бүрдүүлэх ийм ажил хийгдэх юм. Энэ нь урьд өмнө хэрэгжиж байсан дэд бүтцийнхээ төслүүдтэй яг уялдаад явж байгаа юм. Дэд бүтэц гэдэг нь тэнд эрчим хүч, цэвэр бохир ус, цэвэр гээд энэ бүх юмнуудтайгаа уялдаад ингээд хэрэгжих ийм төсөл байгаа юм.

Би ингэж ойлгож байгаа. Нийслэлийнхээн зөв үү? Энийгээ ярьчихаж болдоггүй юм уу та нар? 

Б.Баттөмөр: Болд гишүүн асуулт байна уу? Тодруулъя.

Л.Болд: Сангийн сайдын тайлбар, нийслэлийн тайлбар зөрөөд байна. Энэ бичиг баримтыг уншаад л бид нар саналаа хэлээд байгаа л даа. Энэ дотор огт өөр юм л байгаад байгаа юм л даа. Зах зээлийн үнэтэй орон сууц л гээд байгаа байхгүй юу. Тэгээд орон сууцны фонд бий болгоно. Тэгээд м.кв нь тодорхойгүй, ингээд энэ хэдэн зуун сая долларын зээл авах гээд байдаг. Тэгээд л энэ барилгын бизнес болоод хэдэн компаниуд баахан, яг энд бид нар сайхан юм бодож баталдаг, үр дүн бол яг л бондын мөнгөөр баахан хоосон орон сууц. Гол нь тэр чинь газрын үнэлгээ, авлигын үнэлгээ гэсээр байгаад хүн авч дийлэхээргүй л орон сууцууд гардаг байхгүй юу.

Одоо энэ мөнгийг авах нь зөв. Авахаар шийдэх хэрэгтэй. Гэхдээ яг тэр айл өрхөд нь өөрт нь гэр хорооллын өөрийнхөө газар дээр орон сууцныхаа нөхцөлийг сайжруулах ийм л төсөл болгоод өгчих л дөө. Өөр янз бүрийн юмаар яах юм бэ? Улс хариуцах тэр хэсгээ тусад нь зээл ав. Ногоон байгууламж, сургууль, цэцэрлэг. Яг энэ зээл бол айл өрх болгонд 1 км.м гээд.

Б.Баттөмөр: Ундармаа гишүүн
Б.Ундармаа: Өдрийн мэнд хүргэе. Өнөөдөр Азийн хөгжлийн банкны 10 мянган орон сууцыг дэмжиж байна. Ялангуяа гэр хороолол гэдэг маань бас Улаанбаатар хотын нэлээн хүндрэлтэй, хөрсний бохирдолтой, утаатай ийм хэсэг байдаг. Сонгинохайрхан дүүрэг, Баянзүрх дүүрэг мөн Чингэлтэй, Сүхбаатар гээд ордог. Энэ дээр бас Улаанбаатар  хотод эхлүүлсэн ажлууд байгаа, Сервис центр. Сервис центрийг Баянхошуу бүс мөн Сонгинохайрхан дүүргийн Толгой бүсэд хийгээд эхлүүлэх гээд төлөвлөгдөөд яригдсан байгаа. Хөгжлийн газрын Өлзийбаяр дарга аа. Тэгээд Толгойд бүсийг энэ дээр бас орхигдуулсан байна. Яагаад Толгойт бүсийг орхигдуулж байгаа юм бэ гэдэг асуулт нэгдүгээрт байна. Энэ дээрээ зааж оруулж өгөөч ээ гэсэн хоёр дахь санал нь байна. 

Гуравдугаарт нь Толгойт маань өөрөө яг Сонгинохайрхан дүүргийн хамгийн анхны анхдагч айлууд нь оршин суусан үндсэн гэж хэлж болох ийм хүмүүс байдаг. Өнөөдрийн амьдралын асуудал, газар, орон сууц гээд бүх асуудлууд дээр их хүндрэлтэй байгаа. Бохирдол нь ч гэсэн яг агаарынхаа бохирдлоор хамгийн эмзэг, хамгийн хүнд газар нь Толгойт дээр агаарын чанарын үзүүлэлтээрээ тодорхойлогдож байгаа. 

Сая гишүүдийн хэлсэнтэй бас санал нэг байна. Дэмжиж байна. Сая нэлээн дэлгэрэнгүй тайлбарыг Сангийн сайд өглөө. Цэцэрлэгт хүрээлэн, ногоон байгууламж, таун хаус яг тэр өрхөд нь зориулсан. Өчигдөржингөө бид нар Татварын багц хууль дээр айл өрхийн орлогын асуудлыг нэлээн тодорхой болгоё гэж ярьсан. Тийм учраас энэ тодорхой болгоё гэсэн энэ өрхийн орлого дээр дүйцүүлж яг энэ барилгаа барих хэрэгтэй байна. Нэмж хэлэхэд ажлын байрууд ихээхэн нэмэгдэх юм байна. 

Ажлын байруудыг нэмэхдээ барилгын компаниуд маань өөрсдөө энд мэдээж оролцох байх. Оролцохдоо жижиг, бага орлогод дүйцсэн орон сууцыг барьж сурах хэрэгтэй байна. Дандаа ашиг хөөж хэтэрхий том, том, мөн газрын үнэ тарифыг тооцсон ийм байхгүйгээр яг өрх, айлд зориулсан, тэдэнтэй хамтарсан тийм зүйлүүдийг бас хийх ёстой гэсэн ийм саналаа хэлж байна. Асуултууд нь ямар өртөгтэй байх юм бэ гэдгийг асуусан. Тэрийг бас дахиж асууж байна. Энэ дээр хэрвээ байж байвал тооцооллыг нь нарийвчлалтай нь өгөөч ээ. Иргэдээс саналыг нь бас аваач ээ гэсэн ийм зүйлүүдийг хэлье.

Б.Баттөмөр: Хэн хариулах вэ? 1 номерын микрофон.

Г.Өлзийбаяр: Ундармаа гишүүний асуултад тодруулга өгье. Улаанбаатар хотоос дэд бүтцийн төв гэдэг ийм гэр хороололд биеэ даасан холимог ийм дэд бүтэцтэй төвүүдийг байгуулж байгаа. Сая хэллээ, эхний ээлжинд Чингэлтэй 7, Сүхбаатарын 18 дээр хийгдээд эхэлж байгаа. Дараагийн шатанд гурван байршил дээр бид нар зураг төсвийг нь хийгээд дууссан байгаа. Энэ нь Хан-Уулын 9 дүгээр хороо, Сонгинохайрхан дүүргийн 4 дүгээр хороо, мөн Баянзүрхийн 23 гэсэн ажлууд хийгээд дууссан байгаа.

Ер нь Засгийн газрын 2017 оны тогтоолоор бол 2020 он гэхэд 50 орчим байршилд хийсэн байх ёстой гэдэг ийм чиглэл өгсөн. Эхний манай Иргэдийн төлөөлөгч хурлаар боломжтой гэж судалж үзээд 16 байршлыг нь батлуулсан байгаа. Тэрнийхээ 5 дээр нь зургийг нь эхний ээлжинд хийлгээд 2018 оноос эхэлсэн, одоо 2019 ондоо нийслэл дээр 2 байршил дээр хийнэ гэсэн мөнгөө төсөв дээр тавиад суулгасан. Барилга, хот байгуулалтын яам, мөн гадны зээл тусламжаар үлдсэн хэсгүүдийг нь барьж энэ ондоо эхлүүлэх ийм бололцоотой гэж хэлмээр байна.

Б.Баттөмөр: Ундармаа гишүүн

Б.Ундармаа: 2017 онд Толгой бүс дээр бас судалгаа яваад 1, 2 дугаар хороог оруулаад иргэдийнх нь дунд энийг зарлачихсан байгаа шүү. Энийг Улаанбаатар хотын захиргаа та нар өөрсдөө очиж зарлаад, танай дэд бүтэц хариуцсан хүмүүс чинь очсон байгаа. Тэгчихээд өнөөдөр хорооныхоо байршлыг ингээд нэг ярихдаа л манай Иргэдийн хурал ийм шийдвэр гаргасан гэж яриад. Тухайн үедээ Их Хурлын гишүүд болон Улаанбаатар хотын удирдлагууд очиж зарлачихаад зарласан юмныхаа хороог зөрүүлээд яриад байх юм бол өнөөдөр иргэдэд ямар ч итгэл үнэмшил байхгүй. Энэ чинь зэргэлдээ байдаг хороо. 1, 2 дугаар хороо чинь Сонгинохайрхан дүүргийн хамгийн их хүн амтай хороо шүү. Тийм учраас энийгээ анхаараад энэ дээрээ та нар залруулгаа хийгээд алдаагаа засаад. Зарласан юмаа ард иргэдэд хэлж ярьсан юмнаасаа ингэж няцаад байж бас болохгүй шүү дээ. Энийгээ анхааралдаа аваарай Өлзийбаяр дарга аа.

Б.Баттөмөр: Бат-Эрдэнэ гишүүн
Ж.Бат-Эрдэнэ: Хэдэн асуулт асуугаадахъя. Хороолол барих гээд байх шиг байна. Энэнээс зарим нь түрээсийн, зарим нь бага үнэтэй гэж байх шиг байна. Тэгээд зах зээлд хандсан барилга гээд ингээд хэдэн үнэ гаргачихсан байх шиг байна. Нэгдүгээрт байршил тодорхой юм уу? Тэрийгээ хэлээдэхээч. Барилга, хот байгуулалтын яамнаас байгаа юу? Байршил хаана гэдгээ тохирсон юм уу? Яг энэ дээр гарсан зураг төсөл гарсан юм уу?

Хоёрдугаарт хэдэн оноос хэрэгжих юм бэ? Дэд бүтэц байгаа юм уу, дэд бүтэц нь очсон уу? Тэгээд зураг төсөлтэйгөө холбоотойгоор тэр газар, байршил юмнууд нь хаана байгаа вэ? Газраа чөлөөлсөн юм уу, газар чөлөөлөлт нь явагдаагүй бол хэдэн оноос явагдах юм бэ? Энэ төсөл маань яг хэдэн онд эхлэх юм бэ? Энийг хэлээд өгөөч. Бид эндээс сайхан, сайхан юмнууд хийгээд батлаад өгч болно. Наадах чинь тэгээд газартайгаа холбоотой, дэд бүтэцтэйгээ холбоотой, зураг төсөлтэй холбоотой. Тэр тусмаа зураг төслийн мөнгө төгрөг нь хаанаа орсон юм бэ? Энэ дотроо сууж байгаа юм уу? Дэд бүтэц байгаа юу, байхгүй бол дэд бүтцийн төлбөр нь бас энэ дотроо орж байгаа юм уу? Ингээд яг газар дээрээ наадах чинь бүтэх, бүтэхгүй асуудлууд зөндөө гардаг шүү дээ, төлөвлөлттэй холбоотой асуудал. Энэ дээр тодорхой хэлээд өгөөч.

Б.Баттөмөр: Өлзийбаяр

Г.Өлзийбаяр: Бат-Эрдэнэ гишүүний асуултад тодруулга өгье. Энэ дэд бүтэц нь бид нар Азийн хөгжлийн банктай хамтарч хийж байгаа өмнөх төслүүдээрээ Баянхошуу, Чингэлтэй дээрээ оччихсон байгаа дэд бүтцүүд. Эхний ээлжээс манай дэд төвүүд дээр барилгууд нь баригдаад цэцэрлэг болон МСҮТ-ийн барилга ашиглалтад орчихсон. Дэд бүтэц бэлэн байгаа. Зураг төслийн хувьд төсөөллийн зургууд бид нар хийсэн байгаа. Нам давхрын орон сууц болон таун хаусуудынхаа төсөөллийн зургуудыг хийсэн байгаа. Энэ төсөл маань хэрэгжээд эхлэхээр нарийвчилсан зураг төслөө зөвлөх компаниудаараа хийлгээд явна.

Ж.Бат-Эрдэнэ: Зургийн мөнгө нь хаанаас гарах вэ?

Г.Өлзийбаяр: Зургийн мөнгө энэ төслийнхөө хүрээнд хийгдэх ёстой. 

Ж.Бат-Эрдэнэ: Ёстой юм уу, хийгдэх юм уу?

Г.Өлзийбаяр: Хийгдэнэ. Энэ төсөл маань батлагдаад 2019 оноос хэрэгжүүлнэ гэж бид нар төлөвлөж байгаа. Газар чөлөөлөлт гээд асуудлууд гарахгүй байх. Бид нар газар чөлөөлөлт гэхээсээ илүү газрыг дахин төлөвлөж энэ айлуудыгаа оруулна. Тодорхой хэмжээгээр энэ төсөл танд өгөөд тодорхой хэмжээний байруудыг газраараа сольж авах, эсхүл газрыг дахин зохион байгуулах маягаар газар чөлөөлөлтийг аль болох хийхгүй, иргэдтэйгээ тохирч хийхээр бид нар төлөвлөж байгаа. Хэрвээ газар чөлөөлөлт болбол энэ төсөл маань хэрэгжихэд хүндрэлтэй байдалд бас орно гэж үзэж байгаа юм.

Б.Баттөмөр: Хүрэлбаатар сайд нэмж хариулъя.
Ч.Хүрэлбаатар: Бат-Эрдэнэ гишүүний асуултад хариулъя. Бат-Эрдэнэ гишүүн ээ, энэ бол Баянхошуу, Сэлбэ, Дамбадаржаа, Дэнжийн 1000 гээд урьд өмнө нь Улаанбаатар хотын дэд бүтэц төсөл хэрэгжсэн, дэд бүтэц нь бэлэн болсон газрууд дээр хийгдэх юм. Хийгдэхдээ яг гэр хороололд байгаа тэр газрууд дээр нь ашиглаад таун хаусыг барина. Хажуу талд нь цэцэрлэгт хүрээлэн, нийтийн ногоон байгууламж, дэлгүүр, үйлчилгээний газрууд гээд энэ бүгдийг нь хийхээр төлөвлөсөн байж байгаа.

Нөгөө орон сууцны хорооллуудыг бид нар Солонгосын 500 сая долларын төсөл дээр тавьчихсан явж байгаа гэдгийг бас хэлье. Тэнд Солонгосын тал ТЭЗҮ-ээ хийх шатандаа, өөрсдөө ТЭЗҮ-ээ хийх компанийг шалгаруулах тэр шатандаа явж байгаа. Энэ төсөл бол одоо бид нар зээлийн гэрээ Их Хурлаар ороод дараа нь зээлийн гэрээн дээрээ гарын үсэг зурсны дараа төслийн зураг төсөл хийх, гүйцэтгэх компаниудыг сонгон шалгаруулах зэрэг ийм ажлууд бүгдээрээ явагдана. Тэгээд дараа нь тэр компаниуд нь ажлаа хийнэ. Түрүүн Болд гишүүний хэлдэг санал байгаа. Яг төсөл хэрэгжиж байгаа айл өрхийн юуг нь тэр айл өрх хариуцах юм бэ, нийгмийн шинж чанартай дэд бүтцүүдийг улс өөрөө хариуцаад явах ёстой гэсэн тэр чиглэл рүүгээ ороод ажиллаад явна гэж үзэж байгаа.

Б.Баттөмөр: Дэлгэрсайхан гишүүн
Б.Дэлгэрсайхан: Та бүхний энэ өдрийн амар амгаланг айлтгая. Энэ ийм л юм байна л даа. Энэ зээл авахад зөв байх. Гэхдээ газар нь бэлэн юм уу? Бас л Хотын дарга Бат-Үүлийг байхад газрын маргаан гээд, тэр нь үргэлжлээд дуусдагүй, айлтайгаа тохирч чаддагүй нэг ийм асуудалд чинь наад байшин барилга, хороолол чинь явах юм уу? Энийг нэг бодож төлөвлөсөн юм байгаа юм уу?

Хоёрдугаарт түрүүн Болд гишүүн асуулаа. Энэ байшингийн кв.м-ийн өртөг нь хэд байх юм бэ гэдгээ маш тодорхой болгохгүй бол, тэгээд ярихад ногоон байгууламжтай гээд аягүй өнгөтөөр нүдэнд харагдтал гоё юм босох юм байна л даа. Тэгэхээр өртөг мэдээж өндөр болох гээд байна шүү дээ. Энд ямар айл оршин суух юм бэ? Хэдэн төгрөгөөр худалдаж авах юм бэ гэдгийг нь тодорхой болгохгүй болохоор л барилгын компаниудын бизнес болчихоод хэн ч худалдаж авч чаддаггүй, одоогийн царцчихсан байгаа 30-н хэдэн мянган байшингуудын нэг хэсэг болчих вий дээ. Энийгээ хот өөрөө бодож үзсэн юм уу гэдэг нэг ийм асуудал. Хамгийн гол юм бол үнэ өртөг шүү дээ. Сая таны амнаас хальт гарлаа. Дунджаар 1 сая төгрөг гэж ярьж байгаа юм. Яг энэ үнэ байвал болж байна Улаанбаатар хотын хувьд бол. Энэнээс дээшээ гараад явчихвал бараг нөгөө өндөр зэрэглэлийн боломжтой хэсэг нь худалдаж авдаг тийм л орон сууц болчихоод тэгээд хэн нь ч орж чадахгүй нэг ийм юм болох вий дээ.

Дээр нь Сангийн сайд сая Солонгосын 500 сая долларын хөнгөлөлттэй зээл гээд хальт ярилаа. Энэ зээлээр барих орон сууц чинь Хөшигийн хөндий рүүгээ, тэр тал газар руугаа айл чөлөөлнө гэхгүй бэлэн газар дээр нь хурдан түргэн босгох талаасаа. Бид нарт ганцхан алдаад байгаа юм бол цаг хугацаа шүү дээ. Цаг хугацаа бид нар гоё юм яриад л байдаг, тэгээд л дараагийн сонгуультай залгадаг. Дараагийн Засгийн газар байгуулагддаг, бас бид нарын ярьсныг үргэлжлүүлж ярьсаар байгаад одоо ингээд өнөөдрийг хүрч байгаа гэж би ойлгож байгаа юм. 2012 онд Бат-Үүл баатар л ярьсан, өнөөдөр яг бахь байрандаа л байгаа. Энэ дээр цаг хугацааны хувьд хурдлахгүй бол сая таны ярьж байгаа шиг зураг төсөл нь тэндээс болох юм гэнэ. Зураг төслийг хийх гэж хэчнээн сар болох вэ?

Миний мэдэхийн хувийн компани зураг төсөл хийгээд магадлангаар батлуулахад л гурав, дөрвөн сар гүйдэг юм байна лээ. Тэгэхээр төрийн, улсын байгууллагын нэрийн өмнөөс энийг хийж байгаа улсууд лав л жил явах байх. Тэгээд л хугацаа чинь дуусна. Энэ дээрээ нэлээн сайн ач холбогдол өгөхгүй бол, мөнгө авчихдаг, счетчик гүйгээд эхэлчихдэг. Тэрийгээ бодоорой л гэж хэлмээр байна. Баярлалаа.

Б.Баттөмөр: Хүрэлбаатар сайд хариулъя.

Ч.Хүрэлбаатар: Улаанбаатар хотын дэд бүтэцтэй холбоотой ажлууд хийгдээд дуусаж байгаа гэж би ойлгож байгаа. Баянхошуу, Сэлбэ, Дамбадаржаа, Дэнжийн 1000. Одоо энэ дэд бүтцийн төвүүдээ тойруулаад гэр хороолол дээр нь таун хаус барих, хажуу талд нь үйлчилгээний газрууд дэлгүүр, ногоон байгууламжийг хийх ажил нь энэ гэрээгээр шийдэгдэх юм. Яг одоо манай яаман дээр байгаа мэдээллээр бол Баянхошуу, Сэлбэ хоёрын газар бүрэн хэмжээгээр чөлөөлөгдчихсөн. Дамбадаржаа, Дэнжийн 1000 дээр одоо газар чөлөөлөх ажлыг нийслэлийнхэн эхлүүлж байгаа гэж би ойлгож байгаа. Зөв биз? Тэрийгээ энэ микрофондоо хэлээч. Юу ярьж байгаа нь ойлгогдохгүй юм яриад байх юм.

Ийм ажлууд байгаа. Эхлээд дэд бүтцийнхээ төвүүдийг хийгээд дараа нь ажил руу орсон ийм юм. Тэгэхээр бас цаг хугацаа нь ийм дарааллаар явж байгаа шүү гэдгийг би хэлье. Үнэ өртгийн хувьд нийслэлийнхэн нэлээн сайн тооцож байгаа байх. Сангийн яам энэ дээр нь анхаарал тавьж ажиллая гэдгийг би хэлье. Нэлээд хугацаа алддаг гэдэг зүйлтэй санал нэг байна. Тэр үнэхээр бодитой зүйл. 

Б.Баттөмөр: Өлзийбаяр

Г.Өлзийбаяр: Дэлгэрсайхан гишүүний асуултад тодруулга өгөхөд бид 10 мянган орон сууцаа түрүүн Хүрэлбаатар сайд маань хэлсэн. Ер нь 15 хувь буюу 1500 өрхийн орон сууцууд халамжийн орон сууцууд байх юм. Энэ бол зөвхөн өөрсдийнхөө урсгал зардлаа төлөөд амьдрах. 5500 өрх нь орлогодоо нийцсэн. Орлогод нийсэн гэдгийг түрүүн хэлсэн. 1 саяас дээшгүй, дундажлаад үзэхэд 1 сая орчим төгрөг м.кв нь байхаар ийм орон сууцууд бид нар барьж байгаа учраас ингэж тооцож байгаа юм. Тэгээд 3 мянган өрхөд бол зах зээлийн үнэхээр зарна гэж байгаа. Энэнээсээ болоод халамжийн болон орлогод нийцсэн орон сууцныхаа зөрүүг эндээсээ гаргаж авч болох юм байна гэсэн ийм тооцоотой байгаа юм. Тийм учраас бид нар м.кв-ыг нь дунджаар 1 сая гэж тооцоолол гаргасан.

Газар чөлөөлөлтийн хувьд Баянхошуу, дэд төв хоёр дээр өмнө нь Улаанбаатар хотын удирдлагаас энэ төслүүдийг хэрэгжүүлж эхэлсэн байгаа. Энэ төслүүдийг бид сүүлийн 2016 оноос нэлээн амжилттай хэрэгжүүлсэн. Газар чөлөөлөлт дээр нэлээн ч туршлага хуримтлаад авсан байгаа. Цааш, цаашдаа энэ төслүүдийг хэрэгжүүлэх болоод газар чөлөөлөлтийн ажлыг бид нар бүрэн хийх боломжтой. Ямар ч асуудалгүй хийх боломжтой гэж тооцож байгаа юм. Тийм учраас энэ төслийг та бүхэн маань хэрэв батлуулаад өгвөл бид нар ямар нэгэн асуудал үүсгэхгүйгээр нэн яаралтай хэрэгжүүлээд явах бүрэн боломж, туршлага манай Улаанбаатар хотод байна гэж хэлмээр байна.

Б.Баттөмөр: Хүрэлбаатар гишүүн

Ч.Хүрэлбаатар: Солонгосын 500 саяар хэрэгжих төсөл яг хаана гэдэг ийм асуудал яригдсан. Одоогоор Солонгосын талд гурван төслийг өгчихсөн байж байгаа. Солонго 1, 2 гэдэг төслийг Барилга, хот байгуулалтын яам санал болгоод Яармаг тийшээ гэж байгаа. Ийм нэг төсөл байгаа. Баянголын ам гээд Найрамдал явах зам руу нэг төсөл байгаа. Энийг нийслэлийнхэн санал болгосон. Яг одоогоор ийм гурван төсөл өгөгдчихсөн, тэр дээрээ ТЭЗҮ хийх компаниа сонгон шалгаруулах ажлыг Солонгосын Эгзим банк хийж байгаа юм.

Б.Баттөмөр: Дэлгэрсайхан гишүүн тодруулъя.

Б.Дэлгэрсайхан: Сайд аа, би ийм л юм зүгээр сонирхсон юм. Яагаад Хөшигийн хөндий гээд байгаа вэ гэхээр тэр Хөшигийн хөндийн тал дээр шалдан нисэх буудал байгаа юм. Тэнд мэдээж 1000 гаруй хүн ажиллана, тэрийг дагасан суурьшлын бүс хүссэн хүсээгүй бий болох ёстой болохор анхнаас нь ийм хөнгөлөлттэй зээл бэлэн байгаа юм чинь энэ дэд бүтцийг нь дагуулаад тавигдсан хоёр урсгалтай замаа дагуулаад цахилгааны шугам нь бэлэн байна. Тийшээ баривал илүү үр дүнтэй юм биш үү? Ядаж хот өөрөө тэлэхэд хэрэгтэй юм биш шүү гэдэг утгаар энийг асуусан шүү. Ийм боломж нь чухам ямар байдаг юм бол мэдэхгүй байна. Хот энэ дээр бодож байгаа юм юу байгаа бол?

Б.Баттөмөр: 1 дүгээр микрофоныг өгье. Нэрээ танилцуулаарай.

Б.Нямдорж: Сайн байцгаана уу, Барилга, хот байгуулалтын яамны Хуулийн хэлтсийн дарга Нямдорж байна. Энэ зээлийн хэлэлцээрт заасан хэрэгжүүлэгч, гүйцэтгэгч байгууллагаар Барилга, хот байгуулалтын яам байхгүй байгаа. Тийм учраас нийслэлтэй шууд хамтраад хэрэгжүүлэх энэ төсөл учраас нийслэл илүү голч түлхүү орж байгаа юм. Тэгээд энэ олон төсөл хөтөлбөрөөр баригдаж байгаа орон сууцны барилгуудыг яамнаас ямар бодлого барьж байна вэ гэхээр нийслэл хотын агаарын бохирдлыг бууруулах, гэр хорооллын газрыг дахин төлөвлөх энэ хүрээнд ипотекийн зээл, түрээсийн орон сууц, одоо энэ зээлээр баригдах орон сууцуудыг ерөнхийдөө гэр хорооллын газрын дахин чөлөөлөлтөд хамрагдаж байгаа иргэд, яндан, агаарын бохирдолтой нь холбогдуулж орон сууцжуулах бодлогыг яг энэ чиглэлээр барьж явж байгаа.

Солонгосын зээлтэй холбоотой асуудлаар Солонго 1, 2 төслийг Яармагт хэрэгжүүлэхээр газрын асуудлыг нь шийдчихсэн, газар чөлөөлөлт хийгдчихсэн. Төсөл хэрэгжүүлэхэд бэлэн болчихсон, одоо ТЭЗҮ хийгдэж байгаа энэ асуудал явж байгаа. Энэ баригдаж байгаа орон сууцуудыг шинэ нисэх буудлыг дагаж хөгжих хот дээр барих ч юм уу, тэр төслийг тэр чиглэл рүү хандуулъя гэхээр яг одоогоор ТЭЗҮ тодорхойгүй байгаа. Тэгээд нийслэл хотын агаарын бохирдлыг бууруулахтай холбогдуулаад Гэр хорооллын газрыг дахин төлөвлөх тухай хууль 2016 онд батлагдсан. Энэ хүрээнд Засгийн газраас батлах бүх дүрэм, журмууд батлагдсан байгаа. Тэгэхээр энэ орон сууцуудыг ерөнхийдөө цааш нь ашиглахдаа энэ журмуудаар зохицуулж болох боломжтой.

Барилга, хот байгуулалтын яамнаас орон сууцны 1 м.кв үнэ Улаанбаатар хотод ямар үнэтэй байна вэ гэдэг судалгаа хийсэн. Энэ судалгаагаар бол Улаанбаатар хотод байршил, нөхцөлөөсөө шалтгаалаад 1 м.кв нь дунджаар 1 сая 200-аар баригдах юм байна гэсэн тийм дундаж тооцоолол гарсан байгаа. Тэгэхээр энэ бол өнгөрсөн 2018 оны тооцоо. Ханшийн өөрчлөлт, янз бүрийн юмнаас болоод жаахан хэлбэлзэх магадлалтай.

Б.Баттөмөр: Гишүүд асуулт асууж хариулт авлаа. Одоо санал хэлэх гишүүн байна уу? Нэрээ өгөөрэй. Болд гишүүнээр тасалъя. Болорчулуун гишүүн саналаа хэлнэ үү.

Х.Болорчулуун: Манай улс зээл аваад л юм хийгээд байдаг. Ялангуяа байшин барилга. Хамгийн гол нь зээлийн ашиглалтаа сайжруулж хурдан шуурхай хийх дээр гол анхаарах хэрэгтэй л дээ. Тэгэхээр төлөвлөгөө чухал, төлөвлөгөөгөө нарийн хийгээд. Тэгэхгүй бол түрүүн Дэлгэрсайхан гишүүний хэлдгээр 2012, 13 онд л нөгөө хотыг ийм болгоно гээд презентац хийж байсан Бат-Үүл дарга. Яг тэр бол бодит байдал дээр хэрэгжсэнээс илүү байхгүй, хүмүүсийн толгой дотор л үлдсэн. Хэлэх, хэрэгжүүлэх хоёр чинь хоёр өөр шүү. Энэ дээр маш анхаарч төлөвлөлттэй ажиллах хэрэгтэй байна.

Нэг санал хэлэхэд байшин барьчихаад дэд бүтэц, орчноо сүүлд нь зам, талбайгаа хийдэг байсан. Энийг захын хөрш, би жишээлбэл Дорнод аймгаас цаашаа хилээр гарахад нэг тосгон байгуулахад нэг ч байшин байхгүй зөвхөн замыг нь тавиад дэд бүтцийг нь шийдээд дараа нь байшингаа барихаар хятадууд  төлөвлөж байгаа юм. Яг тэр маягаар хийх ёстой байхгүй юу. Орчин үед тэгж л хот төлөвлөлтийг цэгцтэй, төлөвлөлттэй хийдэг юм байна. Түүнээс гадна сая хоёр дарга хоёр өөр юу хэллээ. Нэг нь 1 сая төгрөгөөр баригдана гэж байна. Улсын Их Хурал дээр та нар хариуцлагатай мэдээлэл хийх ёстой шүү. Нөгөө Барилга, хот байгуулалтын дарга бол 1 сая 200, үнийн хэлбэлзлэлээс болоод жаахан өсөх байх талтай юм ярьж байна. Буурна гэж байхгүй шүү дээ. Ийм зөрүүтэй л юм ярьж байна.

Газрын асуудлыг миний ойлголтоор бүрэн шийдээгүй юм байна гэж ойлгох гээд байна даа. Уг нь бид нар газрын асуудлаа шийдээд таун хаус маягтай 2-3 давхар ч юм уу, бага өндөртэй тийм байшин барьж байвал хүмүүстээ хэрэглээнд илүү дөхөмтэй. Түүнээс гадна сайхан, сайхан төслүүд байна шүү дээ. Германы төсөл гээд би харж л байсан 4 давхар, 6 давхар. Дээврээ нараар халахаар цахилгаанаа шийдчихсэн. Түрүүний хэлдгээ яг хотхон, хотхоноороо дэд бүтцээ шийдээд явчихдаг зэрэг бол илүү дөхөмтэй, цаашдаа ашиглалтын болон бусад зардлын хувьд.

Мөн түүнээс гадна манай байшин үйлдвэрлэх нэг үе, Эрэл компани байшин үйлдвэрлэх комбинатыг хараар бий болгосон. Хараад биширч байсан. Тэр бол өвөл барих боломжтой. Яг лого тоглоом, хүүхдийн тоглоом өрдөг шиг л өрөөд явчихна. Өвөл барих боломжтой, цаг хугацааны хурдан байшин барих юм ийм байна лээ шүү. Тэр байшин үйлдвэрлэх комбинатыг дахин сэргээж засварлахад Эрэл компани 14, 15 сая евро авсан, бас л их зээл авсан ийм компанитайгаа уялдаатай цаашаа ажиллавал зүгээр байх. Хамгийн гол нь дахин хэлэхэд төлөвлөлттэйгөөр цаг хугацаатай уралдаж шуурхай хийх дээр анхаарах хэрэгтэй шүү гэдгийг захимаар байна. Баярлалаа.

Б.Баттөмөр: Бат-Эрдэнэ гишүүн
Ж.Бат-Эрдэнэ: Сангийн яам гадагшаа дотогшоо ярьж байж хэдэн төгрөг олж ирдэг юм шиг байгаа юм. Хэдэн төгрөгийн зээл. Энийг нь яамд олигтойхон шиг ашиглачихаач. Энэ 10 мянга гэдэг чинь үндсэндээ Монгол Улс Улаанбаатар хотод нэг жил барьдаг шахам ийм орон сууцны хороолол шүү дээ. Тэгээд аж ахуйн нэгжүүд, хувийн хэвшил хийж болдог зүйл рүү яагаад ингээд төр ороод байдаг юм бэ? Дэд бүтцийг нь тавиад л өгчих л дөө. Тэр газрыг нь чөлөөлөх юмыг нь хувийн хэвшилд гаргаад өгчих л дөө. Өнөөдрийг хүртэл маш олон газар дахин төлөвлөлт дээр газраа өөрсдөө чөлөөлөөд тэгээд тэр дэд бүтэц дээр нь Улаанбаатар хотоос тусламж дэмжлэг аваад ингээд барьж шүү дээ. Зөндөө олон хороолол барьсан шүү дээ. Хойгуур байгаа хорооллууд чинь тэр чигээрээ хувийн хэвшил барьсан хороолол шүү дээ. Гэр хорооллын дахин төлөвлөлтийн хүрээнд. 

Газруудаа чөлөөлөөд тийш нь дэд бүтцийг нь тавиад өгчих л дөө. Яагаад өөрсдөө ингэж ороод байдаг юм бэ? Энэ дотроос түрээсийн орон сууц гэж байна, орлогод нийцсэн орон сууц гэж байна. Залуучууд, ахмадууддаа барих ийм орон сууц байж болно. Тэгээд энэ чинь зах зээлд нийцэх орон сууц гэж байгаа нь арилжааны шинжтэй орон сууцыг төр барих гээд байна шүү дээ. Ямар хэрэгтэй юм бэ? Газрыг нь чөлөөлөөд өгчих. Газар чөлөөлөх дээр даже өөрсдөө наадуул чинь газраа чөлөөлөөд орчихно.

Төлөвлөлтийг өнөөдөр хүртэл Улаанбаатар хот дээр хийсэн шүү дээ. Та нар тэрийгээ хэл л дээ. Төлөвлөлтүүдийг нь хийгээд дэд бүтцийг нь тавиад өгчих л дөө. Цаана чинь бизнес хийе гэсэн компаниуд, барилга барья гэсэн компаниуд зөндөө л байдаг юм байна лээ шүү дээ. Тэр битгий хэл жаахан, жаахан газар бариад хоёр хашаа буулгаад нэг байшин барьчихсан, хоёр айлын хашаа худалдаж аваад хоёр байшин барьчихсан компаниуд зөндөө байгаа шүү дээ. Ийм боломжийг нь аж ахуйн нэгжүүддээ олго л доо. Мөнгөтэй төгрөгтэй болох бололцоог нь олго л доо та нар. Өмнөөс нь орж албан тасалгааны цонхоор амьдрал сайхан харагдана гэж, ширээний ард суучихаад сайхан, сайхан юм төлөвлөөд өөрсдийгөө мундаг мэргэжилтэн гээд бодчихсон юмнууд суугаад байх юм.

Тэгээд наад үнэ чинь шал худлаа яригдаад байна шүү дээ. Энэ зураг нь гараагүй байхад яаж та нар үнэ хэлж байдаг юм бэ? Зураг төсөл нь байхгүй, төлөвлөлт байхгүй. Газар чөлөөлсөн гээд байна, тэр газар чинь худлаа шүү ярьж байгаа нь. Та нар яг бүрэн гүйцэд хэлж чадахгүй байна. Эндээс сая сайд газар чөлөөлсөн л гэж байна. Та нар Сангийн яамандаа бүрэн бүтэн мэдээллээ өгч байгаа юм уу, үгүй юм уу? Өөрсдөө ч олигтойхон дуугарч чадахгүй байна шүү дээ.  Минийхээр бол дэд бүтцийг нь хийгээд, хийгээд явчихмаар санагдаад байх юм. Маш олон аж ахуйн нэгжүүд цаана чинь барилга барья гээд явж байна шүү дээ. Тэгээд газар чөлөөлөлт дээо маш их анхаармаар байна. Хойно байгаа гэр хорооллын төлөвлөлт, дахин төлөвлөлт хийх маш том төлөвлөгөөнүүд гарчихсан шүү дээ. Аль хэдийн 5, 6 жил, 10-аад жилийн өмнө гарсан юмнууд байж байгаа шүү дээ. 

2012 онд миний үед хийж байсан юмнууд зөндөө л байгаа шүү дээ. Хаачсан юм бэ тэр нь. Тэгээд аж ахуйн нэгжүүдэд өгөөд хуваарилсан шүү дээ. Тэд нар чинь өнөөдөр зарим газар бол дэд бүтэц нь татагдаагүй хоосон байшингаа барьчихаад сууж байгаа юмнууд олон байна шүү дээ. Та нар дээр гомдол нэхээд явж байгаа хүн олон байгаа шүү. Дэд бүтэц нь байхгүй байна гээд байшингаа шовойлгочихсон харанхуй хоосон караказ босгочихсон байшингууд зөндөө байгаа шүү дээ. Тэд нартаа тусал л даа. Одоо яах юм байгаа юм, би бас сайн мэдэхгүй л байна. Баярлалаа.

Б.Баттөмөр: Болд гишүүн
Л.Болд: Энэ зээлийг авах нь зөв, зориулалт нь ч зөв. Ногоон барилга, орон сууц. Яг хэрэгжилт дээр бид нар Их Хурал дээр дахиж ярих уу? Ер нь Засгийн газраас оруулж ирж байгаа энэ танилцуулгыг зорилт ерөөсөө болохгүй байгаа юм. Одоо энэ нэн хөнгөлөлттэй нөхцөлийн ийм сайхан зээл авлаа, тэгээд дунд нь бизнес болгож байгаа байхгүй юу. Тэгсэн мөртлөө газар байхгүй. Гишүүдийн хэлж байгаа үнэн. Газар та нарт олдохгүй. Та нар мөрөөдөж байгаа, тэр айлууд чинь нүүхгүй. Одоо бүх айл газраа өмчлөөд авчихсан байхгүй юу. Тэгээд дэлхийн II дайн хийж байгаа юм шиг, Берлинийг чөлөөлж байна гэдэг шиг Баянхошууг чөлөөлнө, Яармагийг чөлөөлнө гээд ард түмэнтэйгээ байлдах юм ярьдгаа Засгийн газар одоо болиоч. Тэр ард түмэн чинь газрын эзэн байхгүй юу. Одоо тэрийг очоод байлдаж чөлөөлөөд байх юм байхгүй, буу зэвсэг хэрэггүй. 

Энэ хүү багатай зээлээ л тэр ард түмэнд өгчих. Дахиж битгий бетонон ширэнг барь. Солонгосын зээлээр бетонон ширэнг битгий барь. Энэ зээлээр дахиж ийм бетонон ширэнг битгий барь. Одоо энийгээ зогсооё. Энэ зээлийг авъя. Ийм сайхан хөнгөлөлттэй нөхцөлтэй орон сууцанд зориулсан зээлээ авъя. Зориулалтыг цөмөөрөө дахиж яримаар байна. Байнгын хорооноос протокол гаргамаар байна. Энэ зээлийн хэрэгжилтийн зориулалтыг газар нь тодорхойгүй, 1 кв.м-ийн үнэ нь тодорхойгүй ийм юмыг бид нар өнөөдөр битүү хатуу эрхийг нь өгөөд явуулж болмооргүй байгаа юм.

Одоо бид нар энэ чиглэлээр сүүлийн 6 жил ажиллаж байгаа. Хуулийн төсөл хийсэн. Одоо Их Хурал дээр Гэр хорооллын хөгжлийн тухай хууль хоёр Их Хурал дамжаад хэлэлцэгдэхгүй байгаа юм. Энэ хууль гарвал маргааш нь л бид нарын гэр хороолол, энэ бүх асуудал чинь шийдэгдэх бололцоотой байхгүй юу. Яагаад гэхээр өнөөдөр бид нар ард түмнээ хоёр хуваачихаад энэ талд нь мөнгөтэй компани төр засаг, энэ талд нь газрын эзэн ард түмэн. Тэгээд бие биенийгээ газрыг нь булааж авах, газрын төлөө дайн явуулаад байгаа байхгүй юу. Тэгээд бид тэднийг чөлөөллөө, одоо тэр рүү танк орно гэдэг юм уу, хаашаа юм бэ. Ийм хачин юм яваад байгаа байхгүй юу. Одоо больцгоо.

Бид нар одоо Яармагт энэ хуулийг хийхтэй хамт олон мэргэжилтнүүдийг оролцуулж байгаад, гадаад, дотоодын зөвлөх авч байгаад төрийн ямар ч 1 төгрөг гаргахгүйгээр төслөө хийгээд загварын байшингаа барьчихсан. Тэр дотор энэ өвөл хүмүүс амьдраад туршилтаа хийчихсэн. Та нар очоод нэг үзчих. 50 кв.м байшинг бид нар 45 сая төгрөгөөр барьсан. Тэр нь ямар ч дэд бүтэц хэрэггүй, улсаас 1 ч төгрөгийн хөрөнгө хэрэггүй. Ус татуулахгүй, бохир, цэвэр юу ч татуулахгүйгээр зөвхөн цахилгаан авч байгаа. Ердийн айлын авдаг цахилгааныг авч байгаа юм. Тэгээд маш тохитой, яг л хотын ямар ч орон сууцнаас илүү сайхан нөхцөл. Та нар очоод зүгээр нэг ороод л гар. Одоо жишээ нь тэнд бид нар дахиад тийм байшингаа барья гээд 1000 айл өнөөдөр бүртгүүлчихээд байгаа юм. Өөрийнхөө хашааныхаа газар дээр. Тэгээд утаа гаргахгүй, маш сайхан хотын нөхцөлтэй, бохир явуулахгүй ингээд амьдрах гэж байна. 

Гэтэл зээл гэхээр 14 хувийн зээл банкнаас өгье гэж байгаа юм. Улсын энэ өгч байгаа 8 хувьд нь хамруулъя гэхээр хамруулахгүй. Айл өрх учраас хамруулахгүй. Засгийн газарт бид нар нэлээн хэд тавьж, энэ ипотекийн зээлээ дандаа энэ барилгын компаниудын ширэнгэ барихад нь биш айл өрхөд нь газар дээрээ байшингаа орчин үеийн цэвэр тохитой болгоход нь өгчих гэхээр тэрийг нь өгдөггүй. Одоо журамд хагас өөрчлөлт орсон гэхээр тэр өөрчлөлийн дагуу бид нар бараг шийдэх эрх нь нээгдэж байна гэж ойлгож байна. Нэгэнт энэ эрх нь нээгдэж байгаа учраас энэ эх үүсвэр чинь эхний 10, 20 жилдээ зээл буцааж төлөхгүй, дээрээс нь нэг хэсэг нь буцалтгүй орж ирж байгаа юм.

 Дээр нь энэ чинь 40 жилийн хугацаатай маш бага хувийн хүүгүй шахам зээл байна шүү дээ. Энэ нөхцөлөөрөө л энэ ард түмэндээ, энэ гэр хорооллынхондоо л зээлийг нь олгочих. Манай Яармагийн 1000 айлд энэ зээлээсээ өгчих л дөө. Тэгвэл та нарын 10 мянгын чинь 1000 нь ирэх жил биш энэ жил он дуусахад хэрэгжлээ. Бид нар нэг байшинг сар хүрэхгүй хугацаанд барьж байгаа юм. Тэгэхээр маш бодитой хэрэгжих нөхцөл нь байж байгаа байхгүй юу. Ингээд явах юм бол тэр Солонгосынхыг ч гэсэн ингээд барьчих. Ингэх юм бол бид нар тун ойрын үед энэ том, том гэр хорооллууд чинь бүгдээрээ сайхан хаус хороолол болчихно. Ингээд л энэ асуудал шийдэгдэх байхгүй юу. 

Тэрнээс та нар том дэд бүтэц тавина гээд хэчнээн олон зуун сая доллар төсөвлөөд л байгаа. Эргээд тэр нь ямар ч үр дүн байхгүй. Яагаад гэвэл цаад талд нь айлууд нь газраа өгөхгүй. Өөрийнхөө хувийн өмчийн газрыг юу гэж өгөх юм бэ? Өгөх айл байна, ихэнх айл нь өгөхгүй. Манай Яармагт бол 80 хувь нь өгөхгүй гэж байгаа юм. Та нар нийслэлийг нүүлгэж очоод Яармагийг жинхэнэ бульдозердоно гээд бэлдээд байх шиг байгаа юм. Чадахгүй, бид нар тэнд амиа тавьж тэмцэнэ. Та нар биднийг дийлэхгүй. Тийм учраас бидэнд харин наад хямдралтай зээлээ л өгчих. Өөр хүсэх юм та нараас алга.

Б.Баттөмөр: Энэ зээл бол 95 сая доллар нь жилийн 0,25 хувийн хүүтэй 40 жилийн хугацаатай. 50 сая доллар нь буцалтгүй тусламж. Ингээд 145 сая доллараар хийгдэж байгаа төсөл л дөө. Ийм төсөл Монголд хэрэгтэй байгаа юм. Өнгөрсөн ардчилал, зах зээлийн нийгэмд шилжсэн 30 гаруй жилийн хугацаанд ийм төслүүд, ийм боломжууд Монголд маш их байсан. Буруу төлөвлөдөг, буруу зүйлд зарцуулдаг. Тэгээд манай гишүүдийн ярьж байгаа шиг буруу тийшээ явдаг, үр ашиг байхгүй цээжний пангаар ажлаа хийдэг, ямар нэгэн тооцоогүй ажилладаг ийм л 30 жилийг бид нар өнгөрүүлчихлээ шүү дээ. Бахь байдгаараа ийм л байдалтай байгаа.

Сая Барилга, хот байгуулалтын яамны төлөөлөл Сангийн яам, хоттой хийж байгаа гэсэн юм ярьж байна л даа. Монголд ийм том бодлогын шинж чанартай хийгдэж байгаа ажлаас Барилга, хот байгуулалтын яам тусдаа байна гэж ерөөсөө байхгүй. Гурав дахь субъект болж оролцох ёстой гэсэн ийм байр суурьтай байна. Энэ хөгжлийн бодлого зэргийг Улаанбаатар хотыг яаж барилгажуулах вэ, яаж тэлэх вэ? Одоо байж байгаа гэр хорооллуудыг хаусан хороолол, инженерийн шугам сүлжээ татах, нийтийн орон сууц барих гээд юм байгаа л байх. Хаашаа барих юм бэ? Майдар хот гээд бид бас нэг юм ярьдаг байсан, Гавьжийн шанд, Биокомбинатын тийшээ өргөтгөх боломжууд байна гэсэн. Хөшигийн хөндийн тийшээ орон сууцны хороолол барих боломж байна л гэсэн. Эдгээрийг бүхэлд нь харсан ийм бодлого ер нь байна уу, үгүй юу?

Манай Сангийн яамны Хөгжлийн бодлого, төлөвлөлтийн газрынхан энэ дээр их анхаарч ажиллах ёстой. Одоо өнөөдөр Улсын Их Хурлын Эдийн засгийн байнгын хороогоор ярьж байгаа нь яг яс нарийн биш ч гэсэн эдийн засгийн тооцоо. Энийг яаж зарцуулах юм бэ? Одоо зарим нь халамжийн хэлбэрийн тийм сууц байх юм байна, заримыг нь худалдах юм байна. Тэгэхээр ямар тооцоо хийж байна вэ? Тооцоогүй юм гэж ерөөсөө байж болохгүй шүү дээ. Жилийн 0,25-хан хувийн хүүтэй, 40 жил ашиглах юмыг тооцоо яах вэ гэж, ингэж тооцоогүй байна гэж ерөөсөө болохгүй шүү дээ. Бүгд урьдчилсан тооцоотой. Тооцоонд өөрчлөлт гарч болно. Тухайн үедээ засаад залруулаад явж болно. 

Энийг түрүүн Эдийн засгийн байнгын хороон дээр танилцуулахад дэлгэрэнгүй мэдээлэл гэсэн. Энэнтэй холбогдсон Хүрэлбаатар сайд нэлээн нарийн тоонууд ярьж байна. Өөр юу ч байхгүй. Бидэнд ашигтай, хэрэгтэй зээл юм гэдэг утгаар л Эдийн засгийн байнгын хороо өнөөдөр энийг шийдэж өгөх юм байна л даа. Яагаад ингээд энэ тооцоо гэдэг юм байхгүй болчихов оо? Тооцоо ерөөсөө байхгүй.

Сая Болд гишүүний хэлж байгаатай би санал нэг байгаа. Бид чинь XXI зуунд амьдарч байна шүү дээ. Бидэн шиг ийм дөрвөн улиралтай өвлийн цагт хүйтэрдэг ийм цагтай улс орон дэлхийгээр дүүрэн байна шүү дээ. Тэнд энэ орон сууцныхаа асуудлыг яаж шийдэж байгаа юм бэ? Тэр болгонд дулаан, ус шугам татаад байна уу? Тус тусад нь шийдээд явдаг шийдлүүд зөндөө байна шүү дээ. Ийм, ийм юмыг харж бүгдээрээ тал талаасаа энэ төслийг хэрэгжүүлэх ёстой.

Өнөөдөр бид санал хураагаад энийг шийдэх байх. Гэхдээ энийг цаашдаа тодорхой төлөвлөлтийг хийж Улсын Их Хуралд танилцуулах шаардлагатай. Улсын Их Хурал энийг явцын дунд авч үзэх хэрэгтэй. Хувийн хэвшил хийх юм бий. Тэрийг үгүйсгэхгүй. Хувийн хэвшил дэд бүтцийг хүргэж өгдөг ч юм уу, эсхүл мөнгийг нь иргэдэд нь өгөөд төлөвлөлтийн дагуу хийх ёстой. Тэрнээс хүн болгон гараад өөр өөрсдийнхөө санасан, бодсоноор хийж болохгүй шүү дээ. Хот төлөвлөлт гэдэг чинь хүн болгоны санаснаар болдоггүй ийм олон зүйлүүдийг нэмж хийх шаардлага байна гэж ингэж үзэж байгаа юм.

Ингээд санал хураалт явуулна.

Монгол Улсын Засгийн газар Уур амьсгалын амьсгалын ногоон сангийн магадлан итгэмжлэгдсэн хэрэгжүүлэгч байгууллага болох Азийн хөгжлийн хооронд байгуулах Улаанбаатар “Улаанбаатар хотын төлбөрийн чадварт нийцсэн ногоон орон сууц ба дасан зохицох чадвар бүхий хотын шинэчлэл төслийн зээлийн хэлэлцээр”-ийн төслийг дэмжих нь зүйтэй гэсэн томьёоллоор санал хураая.

Энэ төсөл 100 хувийн саналаар дэмжигдэж байна.

Ер нь энэ дээр бид нар Улсын Их Хурлын зүгээс анхаарах, Засгийн газрын чиглэлээр ч юм уу, энэ дээр тодорхой ажлын хэсэг гарч үр ашиг, эдийн засгийн тооцоо хийх. Энэ 40 жилийн хугацаанд эд хөрөнгө маань ямар хугацаанд эргэлдэх юм бэ, энэ эргэлдэж байгаа хөрөнгөөр ямар асуудлууд шийдэх боломж байна вэ гээд нарийн асуултуудад хариулт авч чадсангүй үлдлээ. Энийг төрөөс анхаарч тооцоо судалгаа, хяналт тавих нь зүйтэй гэж ингэж үзэж байна.

Нийслэлээс сонгогдсон 26 гишүүн байгаа. Энэнээс төлөөллүүд орох хэрэгтэй. Тэгээд ажлын хэсэг байгуулъя. Ажлын хэсэг энэ төслийг холбогдох байгууллагуудтайгаа хамтарч шийдээд Улсын Их Хуралд танилцуулах хэрэгтэй. Энэ бол бид нар цаашдын хөгжлийг энэ чиглэлээр явуулах бодлогын загвар болох ёстой. Энэ утгаараа ажлын хэсэг байгуулж ажиллая гэсэн гишүүдийнхээ саналыг авч байна. Ажлын хэсэг байгуулъя, хэн ахалж хэн, хэн орохыг тусад нь шийдье.

Гурав. Монгол Улсын Засгийн газар, Азийн хөгжлийн банкны хооронд байгуулах “Санхүүжилтийн ерөнхий хөтөлбөр”-ийн төслийг зөвшилцөх тухай

Сангийн сайд Хүрэлбаатар танилцуулна.

Ч.Хүрэлбаатар: Байнгын хорооны даргын үүрэг гүйцэтгэгч, Улсын Их Хурлын эрхэм гишүүд ээ, Монгол Улсын Засгийн газар Азийн хөгжлийн банктай 2017-2020 онд хамтран ажиллах стратегийг тохирч санхүү, хөдөө аж ахуй, боловсрол, эрүүл мэнд, хөдөлмөр эрхлэлт, байгаль орчны хамгаалалт, нийгмийн салбаруудад хамтран ажиллахаар харилцан тохиролцсон.

Дээрх салбаруудын хүрээнд Азийн хөгжлийн банкнаас 2019-2020 онд Монгол Улсад 334 сая ам.долларын санхүүжилтийн эх үүсвэрийг хуваарилсан бөгөөд үүнээс Азийн хөгжлийн банкны энгийн эх үүсвэрээс 252 сая ам.долларын, Азийн хөгжлийн банкны хөнгөлөлттэй энгийн эх үүсвэрээс 82 сая ам.долларын зээлийн санхүүжилт олгохоор төлөвлөөд байна. 

Монгол Улсад хуваарилагдсан зээлийн санхүүжилтээр хэрэгжүүлэх төслүүдийг тодорхойлохдоо эдийн засгийг төрөлжүүлэх, бизнесийн орчинг сайжруулах, нийгмийн хамгааллын салбарын тогтвортой байдлыг хангах, ажлын байр бий болгох зэрэг үндсэн чиглэлийг баримталж Хүнсний ногооны тариалалт, усалгаатай газар тариаланг дэмжих төсөл, Хилийн үйлчилгээг сайжруулах бүс нутгийн төслийн нэмэлт санхүүжилт, Бүс нутгийн замыг хөгжүүлэх, зам засварын төслийн нэмэлт санхүүжилт, Эдийн засгийн чөлөөт бүсийг хөгжүүлэх төсөл зэрэг таван төсөл хэрэгжүүлэхээр тодорхойлоод байна.
Дээрх төслүүдийн зээлийн санхүүжилтийг цаг хугацаанд нь авах, зээлийн хэлэлцээрүүдийг хугацаа алдалгүй Азийн хөгжлийн банкны захирлуудын зөвлөлөөр батлуулах шаардлагатай байгаа тул эдгээр төслүүдийг нэгтгэсэн санхүүжилтийн ерөнхий хөтөлбөрийн төслийг боловсруулаад байна. Асуудлыг хэлэлцэн шийдвэрлэж өгөхийг хүсье.

Б.Баттөмөр: Хэлэлцэж байгаа асуудалтай холбогдуулж асуулт асуух гишүүд нэрсээ өгнө үү. Содбаатар гишүүнээр тасаллаа. Жавхлан гишүүн.

Б.Жавхлан: Асуулт байна. Сайн ойлгосонгүй Хүрэлбаатар сайд аа. Энэ чинь соёрхон батлуулах гэж одоо оруулж байгаа юм уу? Энэ чинь соёрхон баталчихсан шүү дээ. Энэ танилцуулга дээр чинь соёрхон батлуулахаар Санхүүжилтийн ерөнхий хөтөлбөрийг боловсруулаад байна гэчихсэн байна. Байнгын хорооноос өгсөн танилцуулга дотор. Энэ чинь соёрхон батлуулчихаад жил хагас болж байгаа асуудал шүү дээ. 334 сая доллар ярьж байгаа биз дээ?

Б.Дэлгэрсайхан: Хуваарилж байгаа мөнгө байхгүй юу.

Б.Жавхлан: Энэ хуваарилалт чинь соёрхон батлуулахдаа орчихсон шүү дээ. Тав биш зургаан асуудлаар ингэж, ингэж хуваарилагдана гээд соёрхон батлуулчихсан шүү дээ. Их Хурал дээр танилцуулга нь орж ирээд. Тэгээд тэр батлуулчихсан 334 сая доллараас чинь 60 сая долларыг нь зам руу оруулна гэж одоо энэ асуудал нь өөрөө яригдаж байгаа юм. Тэгээд Европын сэргээн босголт, хөгжлийн банкин дээрээс нэмэлт эх үүсвэр авна гээд бас яригдаж байгаа. Энэ асуудлаа нэг тодруулж өгөөч. Энэ дээр ойлголтын зөрүү байх шиг байна шүү. Сая сайдын хэлснээр би тэгээд л ойлгочихлоо. Уг нь бид нар шал өөр ойлголттой яваад байгаа шүү дээ.

Б.Баттөмөр:  Хүрэлбаатар сайд

Ч.Хүрэлбаатар: Энэ өмнө нь 338 сая байсан юм. Одоо энэ оруулж ирж байгаа нь 2019-20 онд хэрэгжүүлэх ерөнхий төслүүдийн гэрээг нь оруулж ирж байгаа юм. Тухайлбал, энэ дээр ийм, ийм төслүүд хэрэгжих юм. Бүс нутгийн замыг хөгжүүлэх зам засварын төслийн нэмэлт санхүүжилт гээд  Улаанбаатар-Дарханы чиглэл дээр 60 сая нь нэмэлтээр орж ирж байгаа байхгүй юу. Одоо дөрвөн эгнээтэй болгоно гээд 2 эгнээг нь Азийн хөгжлийн банк тавина. Тэр дээр хөрөнгө мөнгө дутагдаж байгаа. Тэрний нэмэлт 60-ыг үүгээр оруулж ирэх юм. Энэ бүгдийг хийнгүүт Монгол Улсын Их Хурлаар зөвшилцөхөөр орчихлоо гэнгүүт Азийн хөгжлийн банкны захирлуудын зөвлөлөөр батлагдана. Батлагдангуут бид нар эргүүлж дахиж зээлийн гэрээгээ оруулж явах юм.                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                  

Б.Баттөмөр: Сая Төсвийн байнгын хороогоор хэлэлцэхэд задаргааг шаардсан юм. Наадах чинь задаргаа явж байх шиг байна.

Сангийн яам хариулъя. Батхүү

И.Батхүү: Жавхлан гишүүний асуултад хариулъя. Сангийн яамны Хөгжлийн санхүүжилтийн газрын дарга Батхүү. Өмнөх байгуулсан Азийн хөгжлийн банкны зээлийн ерөнхий хэлэлцээрийн хүрээнд 8 төслийн тусгайлсан хэлэлцээрүүдийг өнгөрсөн хугацаанд хийгээд байгаа. Тухайлбал эхлээд Эдийн засгийн хүндрэлийн үед боловсролын чанар ба хүртээмжийг дэмжих төсөл байгаа. Энэ төслүүд бол бүгд тусгайлсан зээлийн хэлэлцээр нь байгуулагдаад хэрэгжээд явж байгаа. Одоо энэ бол 2019-20 онд хэрэгжүүлэх шинэ төслүүд. Төслийн нэр нь төстэй байгаа нь болохоор өмнө нь хэрэгжиж байгаа нэмэлт санхүүжилт гэдэг утгаараа ойролцоо харагдаад байгаа байх.

Б.Жавхлан: Энэ танилцуулга чинь тийм биш байна шүү дээ. Хоёр өөр юм ярьж байгаа байхгүй юу.

Б.Баттөмөр: Хариулъя.

И.Батхүү: Одоо шинээр орж байгаа зээлийн ерөнхий хэлэлцээрийн үед эхнийх нь Хилийн үйлчилгээг сайжруулах бүс нутгийн төслийн нэмэлт санхүүжилт гэж байгаа. Өмнө нь хэрэгжиж байгаа шатанд 27 сая долларын санхүүжилтийн гэрээ байгуулсан бол энэ удаа бас 27 сая доллараар нэмэлт санхүүжилт шийдэж байгаа. 

Хоёр дахь нь Бүс нутгийн замыг хөгжүүлэх зам засварын төслийн нэмэлт санхүүжилт. Сая сайдын хэлсэн Улаанбаатар-Дарханы зам дээр нэмэлтээр 60 сая долларын санхүүжилт орж байгаа.

Гуравдугаарт нь Хүнсний ногооны тариалалт, усалгаатай газар тариаланг дэмжих төсөл Хөдөө аж ахуйн яаман дээр хэрэгжих төсөл 40 сая долларын санхүүжилт орж байгаа. 

Дөрөвдүгээрт нь Улаанбаатар хотын агаарын чанарыг сайжруулах хөтөлбөр гээд энэ бол Азийн хөгжлийн банктай ОУВС-ийн хөтөлбөрийн хүрээнд хэрэгжүүлж байгаа бодлогын төсвийн дэмжлэгийн зээлийн санхүүжилт явж байгаа.

Энэ төсвийн дэмжлэгийн зээл. 2019-20 онд Азийн хөгжлийн банктай хэрэгжүүлэх төсвийн дэмжлэгийн зээлийн дүн байгаа. Саяынх 160 сая доллар.

Тавдугаарт нь Шадар сайдын албаны хэрэгжүүлэх Эдийн засгийн чөлөөт бүсийг хөгжүүлэх төсөл 30 сая доллар байгаа. 

Зургаа дахь нь Эрүүл мэндийн салбарын хөгжил хөтөлбөр-4 төслийн нэмэлт санхүүжилт 16 сая доллар байгаа.

Б.Баттөмөр: Жавхлан гишүүн

Б.Жавхлан: Нэмэлт тайлбарыг сонслоо. Одоо жил хагасын өмнө соёрхон батлуулсан өмнөх зээлийн гэрээний дагуу хийгдэж байгаа ажлын түвшин чинь ямар байгаа вэ? Улсын Их Хурлаар соёрхон батлуулах гэж бэлтгэл ажил нь бараг 5 жил явсан шүү дээ. Тэгээд ноднин соёрхон батлуулснаасаа хойш 8 төсөл хөтөлбөрүүдээс чинь одоо эхэлсэн төсөл ганц ч байхгүй байгаа. Зураг төсөл нь хийгдсэн ажил ер нь байгаа юм уу, байхгүй юм уу мэдэхгүй. Эхэлсэн ажил бүр ганц ч байхгүй байгаа шүү. Уг нь тоолуур нь эхэлчихсэн байгаа. Тэгэхээр дахиад ийм том дүнтэй ингэж соёрхон батлуулаад тэгээд танай Засгийн газар энэ ажлуудыг яаж хийж, өмнөхөөсөө илүү чанартайгаар хийж чадах уу, үгүй юу?

Б.Баттөмөр: Хүрэлбаатар сайд хариулъя.

Ч.Хүрэлбаатар: Энэ дээр ийм байгаа юм. Одоо ингээд танилцуулж байгаа зүйл дээрээс 4 нь нэмэлт санхүүжилтүүд, 2 нь шинэ төсөл. Нэмэлт санхүүжилт гэхээр хурдан батлагдаад явчихдаг учраас бид нар хийж байгаа юм. Улаанбаатар-Дарханы чиглэлийн зам байгаа. Энэ дээ бол анх Алтанбулаг-Улаанбаатар гэдгээр орж ирсэн. Тэгээд түүгээрээ хийгдээд ерөнхийдөө одоо байгаа энэ замыг Азийн хөгжлийн банкны санхүүжилтээр хийсэн. Тэр дээр хүндрэлтэй цэгүүдийг нь жаахан өргөтгөөд одоо байгаагаа засна гэдэг ийм байдлаар орж ирээд энэ дээр батлагдаад явсан. Энэний дараа бид нар Азийн хөгжлийн банктай юу гэж ярьсан бэ гэхээр ерөөсөө Улаанбаатар-Дарханы хооронд 4 эгнээтэй ийм зам тавья. Алийн болгон нэг зам тавиад тэрийгээ засаад явах вэ дээ гэж хэлээд.

Б.Баттөмөр: Хүрэлбаатар сайдад нэмж өгье.

Ч.Хүрэлбаатар: Содбаатар сайд байхдаа энэ 4 болгон ажлыг гардаж хийсэн хүн нь Содбаатар сайд байгаа. Эхлүүлсэн, нэг зам болгох ажлыг хийсэн сайд нь энд байж байна. Ингээд хоёр эгнээ болгоно гээд эхлэнгүүт Азийн хөгжлийн банкны нөгөө мөнгө нь хүрэхгүй болоод эхэлсэн. Гэрээ хэлцэл хийж байгаад энийг ерөөсөө 2 эгнээ болгохын тулд дахиад 60 сая долларын хэрэгцээ байна гээд хүсэлт тавингуут, тэгвэл энийг бид нар нэмэлт санхүүжилтээр шийдчихье гээд одоо ний нуугүй хэлэхэд нэлээн хурдан байдлаар орж ирж байгаа нь энэ.

Тендер нь би зарлагдсан байгаа гэж ойлгож байгаа. Азийн хөгжлийн банкны Улаанбаатар-Дархан чиглэлийн зам. Үлдэж байгаа 2-ыг нь Европын сэргээн босголтын банктай хийхээр хэлэлцээр хийгээд бас санхүүжилтийн ерөнхий хэлэлцээр нь одоо өнөөдөр энэний дараа би танилцуулна. Ингээд ороод ирж байгаа юм.

Дээр нь хилийн үйлчилгээг сайжруулах гээд ингэхээр Алтанбулаг дээрээ бид нар хийж байсан бол бүх боомтуудаа ашигт малтмал гарч байгаа, нефть бүтээгдэхүүн орж ирж байгаа боомтуудаа бид нар сайжруулъя. Ашиг малтмал гарч байгаа боомтуудаа сайжруулахгүй бол бид нар энэ ашигт малтмалыг хулгай хийгддэг, тендер, янз бүрийн зөрчил гараад байгаа учраас тэрийг бүрэн шинэчилье гээд улсын төсөв Хятадын Засгийн газрын буцалтгүй тусламж, Азийн хөгжлийн банк гэсэн гурван эх үүсвэрээр зэрэг шийдээд явж байгаа юм. Азийн хөгжлийн банкин дээрээ сая төсвөөс хийж чадахгүй, Хятадын Засгийн газрын тусламжаар хийж чадахгүй зүйл дээрээ Бичигт, Боршогийн боомт дээр өргөтгөх ажлыг нэмэлтээр оруулаад ирж байгаа зүйл нь энэ. Бүс нутгийн замыг хөгжүүлэх гэхээр Улаанбаатар-Дарханыхаа замын шинэчлэлийг бид нар энэ дээр бас оруулаад ирж байгаа юм.

Эрүүл мэндийн салбарын хөгжил төслийн нэмэлт санхүүжилт гэхээр Сонгинохайрхан дүүрэг дээр бид нар яг орчин үеийн эмнэлгийг хийж байгаа юм. Энэ бол зүгээр нэг байшин барилга барьчихаасаа гадна тэнд ажиллах хүмүүсээ сургасан, бэлтгэсэн, лабораториудыг нь олон улсын итгэмжлэгдсэн эрх авах зөвлөх үйлчилгээг нь өгүүлсэн зэргийг нь цогц байдлаар хийгээд яваад эхлэхээр /түрүүн бас газартай холбоотой асуудлууд яригдаад байсан/ газрын асуудал үүсээд ирсэн учраас тэр дээр нэмэлт санхүүжилтүүд гарах ийм шаардлага гарсан учраас бид нар энэ дотроо бас оруулж ирээд өгч байгаа юм. 

Улаанбаатар хотын агаарын чанарыг сайжруулах төсөл гэдэг бол төсвийн бодлогын зээл, хөтөлбөрийн зээл гэдэг нь төсөв дээрээ аваад зарцуулахаар ийм зүйлийн зээл орж ирж байгаа юм. Шинэ төсөл гэвэл Эдийн засгийн чөлөөт бүсийг хөгжүүлэх төсөл, Хүнсний ногооны тариалалт, усалгаатай газар тариаланг дэмжих төсөл гэсэн ийм төслийг энэ дээр оруулж ирж байгаа юм. Бусад нь бүгдээрээ дандаа нэмэлт санхүүжилтүүдийг хурдан авах хэлбэрээр нь ингэж оруулж ирж байгаа юм.

Б.Баттөмөр: Дэлгэрсайхан гишүүн

Б.Дэлгэрсайхан: Баярлалаа. Энэ мөнгө орж ирэхэд бэлэн байгаа гэж ойлголоо. Энэ зургаан төсөл дотор Алтанбулаг-Замын-Үүдийн чөлөөт бүсийн асуудал орсон юм байна. 30 сая доллараар тавигдаж. Би энэ дээр Замын-Үүдийн чөлөөт бүсийг ярих гэсэн юм. Замын-Үүдийн чөлөөт бүс бол зөвхөн өнгөрсөн жил Ерөнхий сайд хоёр удаа очсон, шадар сайд хоёр удаа очсон. 2019 он гэхэд ашиглалтад оруулна гэж. Тэгэхээр энэ дээр Замын-Үүд, Алтанбулагийн чөлөөт бүсийн барилга байгууламжийг барих, хилийн хамгаалалт, дохиолол мэдээлэл, аюулгүй байдлын иж бүрэн систем барих гэж байгаа юм. 

Энэ 30 сая доллар чинь хүрэх юм уу, үгүй юм уу? Энийг жаахан нэмж нэг мөр дуусгавар болохгүй бол Замын-Үүдийн чөлөөт бүс анх шав тавигдсанаасаа хойш 22 жил болж байгаа гэж байгаа юм. Энийгээ хурдлахгүй бол түрүүчийн хөрөнгө оруулсан, хийгдсэн дэд бүтцийн ажлууд буюу уурын зуух, ус цэвэрлэх байгууламж гээд Хятадын буцалтгүй тусламжаар баригдсан 60-аад сая доллар чинь зэвтэй төмөр болж байна. Тэр битгий хэл ус явах хоолой, бохир явах хоолойнд нь элс ороод бараг зэврээд, энийгээ шалгалгүй авсан шүү. Энийгээ Барилга, хот байгуулалтын яам энийгээ ус гүйлгэдэг ч юм уу, галлаж үзэхгүй яагаад энийгээ шалгахгүйгээр авчихаж байгаа юм бэ? Энийг дараа нь хэн хариуцах юм бэ? Ингээд мөнгийг улсынх болохоор үнэгүй зараад байдаг юм уу, хаашаа юм бэ?

Хүрэлбаатар сайд аа, нэг гуйх юм байна. Одоо энэ хуваарилж байгаа мөнгөндөө Замын-Үүдийн чөлөөт бүсийг нэг мөр дуусгах мөнгө тавьж өгөхгүй бол дахиад л нэг тахир дутуу юм болчихоод ордог ч үгүй, болдог ч үгүй нэг ийм юм болчих гээд байна. Хятадын талаас бол сая миний ойлгосноор хэдхэн хоногийн өмнө хэлэлцээрт гарын үсэг зураад тохирсон гэж би ойлгосон. Ирэх 7 хоногт Засгийн газрын хурлаар манайх бас Хятадын талын гэрээнд оруулна гэж би сонссон. Тэгэхээр энийг нэг мөр мөнгийг нь шийдэх тийм боломж хэр байгаа вэ? Энэ 30 сая доллараараа яг дуусах уу? Энийг хариулж өгөөч ээ. Энэ жил ашиглалтад орох уу? Энд бас хариулт авъя.

Б.Баттөмөр: Шадар сайдын зөвлөх Ганболд хариулна.

Ц.Ганболд: Сайн байцгаана уу? Би шадар сайдын Чөлөөт бүсийн асуудал хариуцсан зөвлөх Ганболд. Дэлгэрсайхан гишүүн бол Дорноговь аймгаас сонгогдсон гишүүн. Замын-Үүдийн нөхцөл байдлыг маш сайн мэдэж байгаа. Ер нь Монгол Улсын чөлөөт бүсийн үзэл баримтлалыг 1995 онд Улсын Их Хурал батлан гаргасан. Үүнээс хойш 23 жил ярьж байгаа. Одоо Улсын Их Хурлын тогтоолоор байгуулагдсан 3 чөлөөт бүс бий. Сэлэнгэ аймгийн нутаг дэвсгэрт Монгол Улсын хойд хил дээр Алтанбулаг чөлөөт бүс, Дорноговь аймгийн нутаг дэвсгэрт Монгол Улсын өмнөд хил дээр Замын-Үүд чөлөөт бүс, Баян-Өлгий аймагт бас нутгийн гүндээ ОХУ-ын хилээс 28 км-ийн зайд Цагааннуурын чөлөөт бүс гэсэн ийм гурван чөлөөт бүс байгаа. Байдал бол тийм их сайн биш байгаа. Гэхдээ олон жил ярьсан Монгол Улсад чөлөөт бүс бий болгох энэ үзэл баримтлалыг хэрэгжүүлэхийн төлөө Монгол Улсын шадар сайд энэ асуудлыг эрхэлсэн Засгийн газрын гишүүний хувьд сүүлийн хоёр жил маш их хөөцөлдөж байгаа.

Би Улсын Их Хурлын эрхэм гишүүдэд нэг зүйлийг мэдээлэхэд дөнгөж өчигдөр Монгол Улсын Засгийн газрын хуралдаанаар Замын-Үүд-Эрээний эдийн засгийн хамтын ажиллагааны чөлөөт бүс байгуулах Монгол-Хятадын Засгийн газар хоорондын хэлэлцээрийн төслийг Засгийн газар дэмжээд Улсын Их Хурлын холбогдох Байнгын хороотой зөвшилцөхөөр өнөөдөр хэлэлцээрийн төслийг Улсын Их Хурал руу хүргүүлж байгаа.

Ер нь одоогоос дөрвөн жилийн өмнө 2014 онд Хятадын дарга Си Зиньпин Монгол Улсад айлчлахад Замын-Үүд-Эрээнийг түшиглэсэн эдийн засгийн хамтын ажиллагааны бүс байгуулах тухай ярьсан. Үүнээс хойш Монгол Улсын яамдын хооронд хоёр, гурван удаа хамтын ажиллагааны санамж бичиг байгуулсан. Хамгийн сүүлд Ерөнхий сайд Хүрэлсүхийн өнгөрсөн оны 4 сард БНХАУ-д хийсэн айлчлалын үеэр Замын-Үүд-Эрээний эдийн засгийн хамтын ажиллагааны бүс байгуулах ажлыг түргэтгэе гэдэг санамж бичгийг Гадаад харилцааны сайд, Хятадын Худалдааны сайд гарын үсэг зурсны дагуу Ерөнхий сайдын захирамжаар байгуулагдсан шадар сайд тэргүүтэй ажлын хэсэг ажиллаж өнгөрсөн 3 сарын 11, 12-нд Бээжинд Монголын 13 байгууллагын 17 төлөөлөл оролцсон ийм том хэлэлцээний баг шадар сайдын ажлын албаны дарга, ахлах зөвлөх Сайнаагаар ахлуулсан ийм баг Хятадын 45 яам, байгууллагын төлөөлөлтэй хэлэлцээ хийгээд хэлэлцээрийн төслийг үзэглэсэн. Хэлэлцээрийн төсөл өчигдөр Засгийн газраар дэмжигдээд Их Хурал дээр зөвшилцөхөөр хүргэгдсэн байгаа.

Монгол Хятадын Засгийн газар хоорондын Замын-Үүд-Эрээний эдийн засгийн хамтын ажиллагааны бүс байгуулах тухай хэлэлцээр Их Хурлаар дэмжигдвэл Замын-Үүд ер нь нэлээд үйл ажиллагаа нь идэвхжих ийм бололцоо байна гэж харж байгаа. Эрээн хотын нутаг дэвсгэрт Монгол Улсын хилээс 20 метрийн зайд 900 га газрыг Эрээнийхэн хашчихсан байгаа. Наад талд нь Монгол Улсын хилээс 840 метрээс 1 км 300 метрийн зайд Замын-Үүдийн чөлөөт бүс бас 900 га газар талбай бүхий. Энэ хоёр 1800 га-г хамгийн ойр газраар нь, өөрөөр хэлбэл 840 метр орчмоор замаар холбох тухай ийм юм яригдаж байгаа. Энэнтэй холбогдуулаад Азийн хөгжлийн банкны 30 сая долларын зээлийн асуудлыг бид нар оруулж ирж байгаа.

Ер нь Азийн хөгжлийн банкны 30 сая долларын зээл хэрвээ Улсын Их Хурал дэмжээд Азийн хөгжлийн банкны захирлуудын зөвлөлөөр батлагдах байх гэж бид найдаж байгаа. Яагаад гэвэл Азийн хөгжлийн банк манай энэ төслийг дэмжих зорилгоор бүсийн хамтын ажиллагаа, интергацийн төслүүдийг дэмжих зорилготой техник туслалцааны төслийг өнгөрсөн жилд захирлуудын зөвлөлөөр батлаад 2019 оны эхнээс хэрэгжээд явж байгаа. Энэ 30 сая долларын зээлээр хамгийн гол нь хоёр, гурван том ажил Замын-Үүдэд хийгдэнэ.

Б.Баттөмөр: Хэрэгтэй мэдээлэл хэлж байна. Гэхдээ цагтаа багтсангүй. Дахиад 1 минут нэмээд өгчихье. Яг оноод хэлчихээрэй.

Ц.Ганболд: Ер нь 30 сая долларын зээлээр хамгийн гол нь Замын-Үүдэд цоо шинэ чөлөөт бүс Хятадын Эрээний бүстэй холбогдож чөлөөт бүс байгуулагдах учраас тэнд хилийн шалганд нэвтрүүлэх цогцолбор. Хэрэг дээрээ энэ бол бараг бүтэн боомт баригдана. Энэ боомт шалган нэвтрүүлэх цогцолборын иж бүрэн барилга байгууламжид зарцуулна. Нөгөө тал нь үнэхээр хоёр улсын хооронд хамтын бүс байгуулж байгаа учраас хилийн хамгаалалт, дохиолол, мэдээллийн маш орчин үеийн систем байгуулах ёстой. Улсын төсөвт энэ зорилгоор энэ жил 1 тэрбум төгрөгийн хөрөнгө оруулалт тавигдсан.

Дээр нь түрүүн Дэлгэрсайхан гишүүн хэлсэн. Замын-Үүдэд 58,8 сая доллар, Хятадын Засгийн газрын хөнгөлөлттэй зээл 50 сая доллар, Монголын Засгийн газрын 8,6 сая доллараар дулааны станц, цэвэрлэх байгууламж гээд дэд бүтцийн томоохон бүтээн байгуулалтууд хийгдсэн. Үүнийг Замын-Үүд сумын хэрэглэгчид, дээрээс нь чөлөөт бүсийн хэрэглэгчдэд холбох зориулалтаар дэд төсөл хэрэгжүүлэх хэрэгтэй байгаа. Ийм гурван төслийг.

Б.Баттөмөр: 1 минут өгье. Яг оноод, одоо хэчнээн доллар хэрэгтэй вэ? Хэд нь санхүүжилт байна вэ гэдгийг л асуугаад байгаа шүү дээ.

Ц.Ганболд: 30 сая доллар хүрэхгүй байх магадлалтай. Гэхдээ ямар ч байсан бид нар хамтарсан бүс байгуулахад Монголын талаас хийх ёстой ажлуудыг л хийе гэж байгаа. Хэрвээ бололцоо байвал Алтанбулагийн чөлөөт бүсэд 13 орчим тэрбум төгрөгөөр Алтанбулагийн чөлөөт бүсийн цахилгааны асуудлыг шийдчих бодол байгаа. Гэхдээ боломжгүй бол магадгүй Замын-Үүд дээр энэ 30 сая доллар дангаараа хэрэгжих болов уу л гэж бодож байгаа. Хятадын талтай Өвөр Монголын өөртөө засах оронтой, Эрээн хотын захиргаатай ярьж байгаа зүйлүүд бий. Энэ бол Засгийн газар хоорондын хэлэлцээр байгуулагдсаны дараа хэрэгжих бололцоотой хамтарсан шинжтэй тийм төслүүд яригдаж байгаа юм бий. Баярлалаа.

Б.Баттөмөр: Дэлгэрсайхан гишүүн тодруулъя.

Б.Дэлгэрсайхан: Ингээд зөвлөхөөс дахиад асууя. Мөнгө шийддэг юм байж. Таныхаар бол хүрэхгүй байх магадлалтай гэж хоёрдмол утгатай ярьж байна л даа. Ахиад тахир дутуу болоод энэ жил ашиглалтад орохгүй мөнгөнөөсөө болоод ийм болчих вий. Энийгээ хүрэхгүй бол нэг мөр, Сангийн сайдад юм уу, Их Хурал дээр, Засгийн газар дээр үнэнээ хэлсэн нь дээр шүү. Тэгээд нэмүүлсэн нь дээр байх гэж бодож байна.

Хоёрдугаарт, одоо шинэ баригдах объектыг энэ жилдээ бариад дуусгах тийм боломж байгаа юм уу? Бид нар 2020 он гээд л сонгуулийн жил гээд энэ амлалтад чинь орсон байгаа. Хоёрдугаарт Хятадын талаас хурдалъя, түргэлье гээд шахаад байгаа шүү дээ. Энэ чөлөөт бүс ашиглалтад орвол аль, аль талдаа Монгол Улсын эдийн засагт ч гэсэн ач холбогдолтой. Тэгээд тэнд чинь олон компаниуд бас газар авчихсан ажлаа эхлэх.

Б.Баттөмөр: Ганболд хариулъя. 1 минутад багтааж хариулна.

Ц.Ганболд: 2019 оны тухайд бол энэ бүтээн байгуулалт газар дээрээ эхлэх магадлал бага. Яагаад гэвэл 2019 оны сүүл рүү Азийн хөгжлийн банкны захирлуудын зөвлөл энэ чөлөөт бүсийг дэмжих зээлийн хэлэлцээрийг батлах ийм төлөвлөгөөтэй байгаа. Одоогоор энэ зээлийн бичиг баримтыг боловсруулахад зориулсан техник туслалцааны төсөл дөнгөж эхэлж байгаа. Тийм учраас бид нар 2019 оны сүүлээр Азийн хөгжлийн банкны захирлуудын зөвлөлөөр батлуулаад 2020 оны эхнээс болж өгвөл сонгуулийн уур амьсгал орохоос өмнө энэ ажлыг эхлүүлэх л ийм зорилготой ажиллаж байгаа юм.

Б.Баттөмөр: Аюурсайхан гишүүн

Т.Аюурсайхан: Монгол Улсын Засгийн газар, Азийн хөгжлийн банктай санхүүжилтийн ерөнхий хөтөлбөр батлах асуудал хэлэлцэж байна. Энэ санхүүжилтийн ерөнхий хөтөлбөрийн хүрээнд 334 сая ам.долларын санхүүжилтийг авах асуудлыг ярьж байна. Энэ 334 сая ам.долларын 75 хувь нь Азийн хөгжлийн банкны энгийн эх үүсвэрээс авах юм. Нэлээн өндөр хэсэг нь. Тэр нь 252 сая ам.доллар болж байгаа юм. Бусад нь хөнгөлөлттэй эх үүсвэрээс авч байгаа юм.

Энэ зээл бол үндсэндээ манай Сангийн яамны сүүлийн хоёр, гурван жилд олж ирээд байгаа нэн хөнгөлөлттэй зээлтэй харьцуулахад харьцангуй өндөр өртөгтэй ийм зээл байгаа юм. Гэтэл харьцангуй өндөр өртөгтэй зээлийн тал хувь шахам нь Улаанбаатар хотын агаарын чанарыг сайжруулах хөтөлбөр-2-т төсөвлөгдсөн байна. Энэ нь дүнгээрээ 160 сая доллар буюу 420 тэрбум төгрөг болж байгаа юм. Өмнө нь агаарын чанарыг сайжруулах, утаатай тэмцэх энэ зүйлд 2008-2016 онд 557,2 тэрбум төгрөг зарцуулсан байх юм. Үүний 164,1 тэрбум төгрөгийг нь улс нийслэлийн төсвөөс, бусдыг нь яг үүнтэй адилхан зээл тусламжаар санхүүжүүлсэн байгаа юм. Төрөл бүрийн яндангийн шүүлтүүр, зуух, гэрийн дулаалга, сургалт, семинар гэж маш их мөнгө зарцуулсан.

Агаарын чанарыг сайжруулах хөтөлбөр-1 гэдгийг хэр зэрэг дүгнэсэн бэ? Сангийн яамнаас ажлын хэсэг гараад энэ ажлыг нь дүгнэж байгаа гэсэн ойлголттой байгаа. Энэ талаар Сангийн сайд хэр зэрэг хэрэгжсэн юм бэ? Алдаа, дутагдал нь юу байсан юм бэ? Цаашдаа энийгээ давтахгүй байхын тулд агаарын чанарыг сайжруулах хөтөлбөр-2 гэдэгт ямар учраас 160 сая доллар энэ харьцангуй өндөр өртөгтэй эх үүсвэрийг хийх гээд байгаа юм бэ гэдэг дээр та нэг хариулж өгөөч.

Мөн Азийн хөгжлийн банк болон Уур амьсгалын ногоон сангаас дөнгөж сая түрүүчийн асуудлаар бидний дэмжсэн нэн хөнгөлөлттэй зээл байна. Нэг хэсэг нь буцалтгүй тусламж байна. Нэн хөнгөлөлттэй зээл нь 175 сая ам.доллар байгаа юм. Буцалтгүй тусламж нь 53 сая ам.доллар байгаа юм. Энийг нь бас 10 мянган өрхийн ногоон орон сууц, гэр хорооллыг дахин төлөвлөх хөтөлбөр гэж байгаа юм. Уул нь агаарын чанарыг сайжруулах хөтөлбөр-1 нь үр дүнгүй зарцуулагдсан. Цэвэр агаар сан гэж байгуулаад, тэгсэн мөртлөө огт цэвэр агаар байхгүй байж Цэвэр агаар сангаар асар их мөнгө зарцуулсан, зардал гаргачихсан байж байж дахиад Агаарын чанарыг сайжруулах хөтөлбөр-2 гэж батлахын оронд орон сууцжуулах хөтөлбөрөө оновчтой зарцуулбал зүйтэй байсан юм биш үү?

Түрүүчийн Азийн хөгжлийн банк, Уур амьсгалын ногоон сангийн 175 сая долларын нэн хөнгөлөлттэй зээл, 53 саяын буцалтгүй тусламж дээр гишүүд нэлээн шүүмжлэлтэй хандаж байна л даа. Энийг ингэж жишээлбэл Яармагт хашаалчихсан хоосон газар дээр орон сууц барьж газрын наймааг дэмжиж тодорхой нэр бүхий аж ахуйн нэгж дээр бизнесийг дэмжиж байхаар яг тэр гэр хорооллын бүсэд байгаа янданг таглах, тэр айлуудын газар чөлөөлөх энэ ажилд 175 саяын нэн хөнгөлөлттэй зээл, 53 саяын буцалтгүй тусламж, дээрээс нь БНСУ-ын Эгзим банкны 500 сая долларыг зарцуулж болохгүй байна уу гэдгийг маш тодорхой асуумаар байна.

Өөрөөр хэлбэл, нэг хэсгийг нь тэртэй тэргүй нэн хөнгөлөлттэй зээлийг чинь улсаас төлнө. Эхний 10 жил нь төлбөрөөс чөлөөлөгдөнө, 40 жилийн хугацаатай байгаа юм чинь газар чөлөөлөх яг тэр бүсийнхээ айлуудыг орон сууцанд оруулчихаад газрыг нь улс авчихаад. Тэртэй тэргүй улс зээлийг нь төлөх юм чинь, тэнд нь гэр хорооллын дараа дараагийн орон сууцжуулах хөтөлбөрөө хэрэгжүүлэхгүй бол гэр хорооллууд нь байгаад байдаг, нэг хоосон газар хэсэг бизнес, газрын наймааг дэмжээд бүр хотын захаар орон сууцжуулаад байдаг. Ийм байдлаар мөнгө үрэн таран явагдах гээд байна. Энэ дээр таны байр суурийг асууя.

Б.Баттөмөр: Хүрэлбаатар сайд хариулъя.

Ч.Хүрэлбаатар: Улаанбаатар хотын агаарын чанарыг сайжруулах хөтөлбөр-2 гэдгээр 160 сая доллар гэдгийг яг утаанд зориулна гэсэн үг биш. Валютын сантай тохирсон өргөтгөсөн санхүүжилтийн хөтөлбөрийн хүрээнд бид нар төсөв дээрээ нэмэлт санхүүжилт авахаар Дэлхийн банк, Азийн хөгжлийн банк, ЖАЙКА-тай  тохиролцсон байж байгаа юм. Тэгэхээр Азийн хөгжлийн банктай бид нар бодлогын арга хэмжээнүүдийг тохирч байгаа. Ерөнхийдөө Улаанбаатар хотын агаарын бохирдлыг бууруулах гэсэн ерөнхий бодлогын хэд хэдэн арга хэмжээнүүдийг тавьчихсан. Тэр нь хууль, эрх зүй ч бай, янз бүрийн юмнууд байгаа. Тэрийгээ биелүүлж төсөв дээр төсвийн дэмжлэг болгож өгч байгаа мөнгө байгаа юм. Яг агаарын чанарыг сайжруулахад зарцуулах албагүй. Энэ бол зүгээр төсөвт зориулж дэмжлэг болгож өгч байгаа мөнгө. Ийм хэлбэрийн мөнгө.

ЖАЙКА-ийн 280 сая доллар гэвэл мөн л ялгаагүй төсөвт өгнө. Гэхдээ түүгээр тухайлбал Улаанбаатар хотын шинэ нисэх онгоцны буудалтай холбочихсон байж байгаа бодлогын матерс дотроо Улаанбаатар хотын шинэ нисэх онгоцны буудлыг менежментийн гэрээгээр хийнэ гэдгийг бодлогын арга хэмжээ болгоод оруулчихдаг. Тэгэхээр нөгөө 280 сая доллар бол нисэх онгоцны буудалд зориуд зарцуулагдана гэсэн үг биш. Энэ дээр бид нар Их Хуралд оруулахдаа арай жаахан өөрөөр оруулахгүй бол, төсвийн дэмжлэг байгаа юм. Түүнээс биш яг агаарын чанарт зарцуулагдан зориулагдаж олгогдож байгаа мөнгө гэж ойлгож болохгүй. 

Энэ дээр бид нар бодлогынхоо арга хэмжээнүүдийг Азийн хөгжлийн тохиролцсон злйлүүдээ хэрэгжүүлээд явж байгаа учраас энэ нь цаашдаа дахиад 160-ыг өгч болно гэсэн ийм юм орж ирж байгаа юм. Яг өнөөгийн нөхцөл байдал дээр бид нар валютын нөөцөө бүрдүүлэхтэй холбоотой, валютын ханш дээр ирж байгаа хөдөлгөөн зэргийг хараад үзэхэд бид нар энэ 160 сая долларыг төсвийн дэмжлэгээр авах нь үнэхээр бидэнд хэрэгтэй байгаад байгаа юм гэдгийг хэлье. Энэ төслүүдийг амжилттай хэрэгжүүлэх нь ч хүртэл энэ 160-тайгаа холбогдчихсон явж байгаа гэдгийг хэлье. Улаанбаатар хотын агаарын чанартай холбоотой өмнө нь хэрэгжсэн төсөл арга хэмжээнүүд дээр Сангийн яам шалгалт одоохондоо хийгээгүй байгаа.

Б.Баттөмөр: Аюурсайхан гишүүнд микрофон өгье.

Т.Аюурсайхан: Улсын Их Хурал руу оруулсан баримт бичиг дээр 160 сая долларыг чинь Улаанбаатар хотын агаарын чанарыг сайжруулах хөтөлбөр-2-т зарцуулна гээд ингээд заачихсан байгаа байхгүй юу. Тэгээд бид нар энийг нь хэлэлцээд дэмжих гээд, зөвшилцөх гээд байж байна тийм ээ? Тэгэхээр энэ чинь хэрвээ энэ чинь өөр зүйлд зарцуулах юм, заавал энд албагүй гэсэн мөртлөө Улсын Их Хурлаар ийм хариуцлагатай асуудал хэлэлцэж байж хөтөлбөр-2-т зарцуулна гэдэг ийм байдлаар оруулж ирж арай болохгүй байх. Энийгээ солих хэрэгтэй ч юм уу.

Хоёрдугаарт Агаарын чанарыг сайжруулах хөтөлбөр-2 гээд заачихсан юмыг чинь ийм хөтөлбөр-2 гэдэг нь яг юу юм бэ? Хэдэн төгрөг төсөвлөгдөөд байгаа юм бэ, яг юу хийх гээд байгаа юм бэ? Яагаад ингээд биччихсэн юм бэ? Хэрвээ өөр зүйл, өргөтгөсөн санхүүжилтийн хөтөлбөрийн хүрээнд өөр зүйлд зарцуулж болно. Гэхдээ бодлогын зээл байж болно. Бодлогын зээл гэчихээд яг юунд төслийнх нь нэр нь болохоор Агаарын чанарыг сайжруулах хөтөлбөр-2 гээд маш тодорхой биччихсэн байгаа байхгүй юу.

Б.Баттөмөр: Хүрэлбаатар сайд хариулъя.

Ч.Хүрэлбаатар: Улаанбаатар хотын агаарын чанарыг сайжруулах хөтөлбөр-1 гээд 130-аад сая доллар шиг санагдаж байна. 134 ч билүү, 135 сая долларыг бас яг төсвийн дэмжлэг болгоод, бодлогын зээл болгоод манайх аваад ашигласан. Энэ нь өөрөө төсвийн алдагдлыг санхүүжүүлэхэд зориулагдсан, төсвийн төлбөр тооцоо түргэн хийхэд хэрэгцээтэй ийм л зээллэг байсан юм. Тэрийгээ 1 гээд нэрлэчихсэн юм. Азийн хөгжлийн банк тэгж нэрлээд, энийгээ 2 гээд нэрлэчихсэн. Тэгээд тохиролцсон нэрээ бид нар бас өөрчилж болохгүй. Энэ бол зүгээр төсөв дээр ирж байгаа, Монгол Улсын төсөвт өгч байгаа, төсвийн дэмжлэг болгож өгч байгаа зээл. Үндсэндээ төсвийн алдагдлыг хаах энэ зээл.

Б.Баттөмөр: Төсөвт тодорхой мөнгө Улаанбаатар хотын агаарын бохирдлыг сайжруулахад төсөвт мөнгө байгаа шүү дээ.

Ч.Хүрэлбаатар: Тэр бол угаасаа байгаа. Улаанбаатар хотын утааг бууруулахад.

Б.Баттөмөр:  Тийм юм байдаг юм. 1,9 их төгрөгийн алдагдалтай байх аа? 

Содбаатар гишүүн асуулт асууна.

Я.Содбаатар: Гишүүдийнхээ энэ өдрийн мэндийг дэвшүүлье. Энэ Засгийн газрын оруулж ирж байгаа энэ хоёр бол яаралтай байгаа учраас би ээлжит бус чуулганаар орж ирж байгаа байх гэж бодож байгаа. Европын сэргээн босголтын банк, Азийн хөгжлийн банктай бид нар Валютын сантай өргөтгөсөн санхүүжилтийн хөтөлбөрийн хүрээнд бас давхар явагдаж байгаа. Бодлогын зээлүүд явж байгаа. Энэ хүрээнд өнөөдөр энэ юмнуудыг бид нар яаралтай шийдээд шийдвэрийг нь гаргаад өгөх нь зүйтэй байх гэж бодож байгаа юм.

Улаанбаатар-Дарханы чиглэлийн зам бол их ач холбогдолтой юм. Дөрвөн урсгалтай байхаар Засгийн газар дээр шийдвэр гараад өмнө нь явж байсан хоёр урсгал дээр нэмж санхүүжилт хэрэгтэй болсон. Бид нар 2000 оны эхээр зам тээврийн салбарт Мянганы зам гээд бүх 21 аймгаа Улаанбаатар хоттой хоёр эгнээ замаар холбох ийм хөтөлбөр гаргасан. Энийгээ Мянганы зам гэж нэрлэж тухайн үедээ хэрэгжүүлж эхэлсэн. Одоо бараг 17, 18 жилийн дараа ирэх жил гэхэд 21 аймгаа Улаанбаатар хоттой хатуу хучилттай замаар холбох энэ том төсөл дуусах шат руугаа орж байна.

Дараагийн зүйл бол бид нар дараагийн үе шатад энэ салбарт дөрвөн урсгалтай замаар Улаанбаатар хотоос бусад аймгууд руу гарах ажлыг эхлэх ёстой гэж бодсон юм л даа. Тэр утгаараа Дарханыг дөрвөн эгнээ, Налайхыг дөрвөн эгнээ, цаашдаа Лүн хүртэл дөрвөн эгнээ ч байдаг юм уу, Дундговь хүртэл дөрвөн эгнээ гээд. Тэгээд магадгүй дахиад 10 жилийн дараа Монгол Улсын 21 аймаг Улаанбаатар хоттойгоо дөрвөн эгнээ урсгалтай, олон улсын стандартаар 3 стандарт 1 дүгээр зэрэглэлийн зам гэдгээр холбогдох ийм боломж бүрдэх байх гэж харж байгаа юм. Тийм учраас энэ бол өөрөө салбарын хувьд ч гэсэн нэлээн тийм ач холбогдолтой томоохон бүтээн байгуулалтын ажил болно.  Нөгөө талдаа бас Улаанбаатар хотоос хөдөө рүү чиглэж байгаа урсгал эдийн засгийн хувьд ч гэсэн ач холбогдолтой зүйл болох юм. Тийм учраас энийг шийдвэрлээд явах хэрэгтэй байх. 

Өнөөдрийн хэлэлцэж байгаа асуудлын дараагийн хэлэлцэх асуудлаар Европын сэргээн босголтын банкнаас авах зээлийн асуудал орж ирнэ. Тэр дээр бас 144 буюу шинээр баригдах хоёр эгнээ замынх нь санхүүжилт орж ирээд ингээд явбал энэ замын ажил явчих байх аа гэж бодож байгаа юм. Тийм учраас би энэ санхүүжилтийн ерөнхий хэлэлцээрүүдийг энэ удаа бид нар батлаад ээлжит бусаар ингэж шийдвэрлэж байгаа нь зүйтэй гэж.

Ер нь цаашдаа манай Сангийн яам хөнгөлөлттэй, нэн хөнгөлөлттэй буцалтгүй тусламжаар шийдвэрлэж байгаа юмнуудыг хоёр зүйлд нэлээн анхаараач ээ. Эдийн засгийг бид нар олон тулгууртай болгох чиглэлээр олон юм ярьж байгаа. Тэр тусмаа хөдөө аж ахуйн салбар, аялал жуулчлалын салбар дээр энэ зөөлөн бүтцийг бий болгох, энэ салбаруудын хөгжил рүү бас тоймтой мөнгө хиймээр байгаа юм Сангийн сайд аа? Хөдөө аж ахуйн салбарынхаа боловсруулах үйлдвэрлэлийн салбар дээр бид нар нэлээн хөрөнгө мөнгө зоригтой тавьж байж энэ уул уурхайгаас ирж байгаа эдийн засгийн нэг тулгуур байгаагаа олон тулгуур болгох, уул уурхайгаас шууд хамааралтай байгаа эдийн засгаа солонгоруулах энэ боломж нөхцөлүүд гарна.

Тийм учраас би энэ удаагийн зээл дээр хүлэмжийн аж ахуйтай холбоотой асуудал орж ирж байгаа. Ялангуяа төвлөрсөн хот суурийнгийн хүн амыг хүнсээр хангах энэ чиглэлд энэ нэлээн том ахиц дэвшил гарах байх. Яг ямар зүйлүүд хийгдэх юм бэ? 1988 онд бид нар хүнсээр хүн амыг хангах том хөтөлбөр гаргаж байсан. Тэрэн шиг бид нарт ялангуяа төвлөрсөн суурин газруудын хүнсний хангамжийг дотоодын эх үүсвэрээр хангах энэ чиглэл рүү нэлээн анхаарах цаг болсон. Яг энэ хүлэмжийн аж ахуй руу гаргаж байгаа мөнгө шиг ийм юмыг бусад хөдөө аж ахуйн боловсруулах шатан дээр хөдөө аж ахуйн салбарын ялангуяа хүн амыг хүнсээр хангах чиглэл дээр нэлээн гаргаж дараа, дараагийн санхүүжилтэд оруулж ирэх хэрэгтэй байгаа гэж бодож байгаа юм. Аялал жуулчлалын салбарт ч гэсэн нэлээд том өөрчлөлтийг бас хүлээж байгаа. 

Б.Баттөмөр: Хэн хариулах вэ? Хөдөө аж ахуйн яам. 

Ц.Болорчулуун: Хүнс, хөдөө аж ахуй, хөнгөн үйлдвэрийн яамны Газар тариалангийн бодлогын хэрэгжилтийг зохицуулах газрын дарга Болорчулуун. Азийн хөгжлийн банкны санхүүжилтээр хэрэгжүүлэх Хүнсний ногооны услалтын системийн төсөл байгаа. Энэ төсөл бол хүнсний ногооны хангамж өнөөдөр Монгол Улсын хэмжээнд 50 орчим хувиар дотоодын хэрэгцээгээ хангаж байгаа. Цаашдаа 2017 онд Монгол Улсын Засгийн газраас “Хүнсний ногоо”, “Жимс, жимсгэнэ” гэж хоёр хөтөлбөрийг баталж хэрэгжүүлж байгаа.

Энэ хөтөлбөртэй бид нар 2020 он гэхэд хүнсний ногооны дотоодын хэрэгцээг 100 хувьд хүргэнэ гэсэн ийм томоохон зорилтыг дэвшүүлсэн. Энэ зорилтоо биелүүлэх. Тэгээд ер нь хүнсний ногооны үр, сортын асуудлыг шийдэх, Монгол оронд нутагшсан сортыг бий болгох, услалтын системийг шинээр байгуулах, улмаар гарч байгаа хүнсний бүтээгдэхүүнээ хадгалах, сав, баглаа, боодлыг шийдэх, эрүүл байх талаас нь хяналтын асуудлыг шийдэхэд энэ төсөл ерөнхийдөө чиглэгдсэн.

Өнөөдөр улсын хэмжээнд хүлэмжийн аж ахуй нийтдээ 70 гаруй га-д хүлэмжийн аж ахуй эрхэлж байгаа. Үүнээс 50 орчим га нь өвлийн хүлэмжтэй. Цаашдаа бид жилийн турш хот суурин газрын хүн амыг хүнсний ногоогоор хангахын тулд хүлэмжийн аж ахуйг нэлээн хөрөнгө оруулалт хийж дэмжиж нэмэгдүүлэх ийм зорилтын хүрээнд энэ хүлэмжийн аж ахуй дээр бас тодорхой хэмжээний хөрөнгийг тавьж ингэж оруулж ирсэн байгаа гэдгийг хэлье.

Б.Баттөмөр: Болорчулуун аа, 40 сая доллар чинь яг хаана, хаана хуваарилагдаж байна вэ? Энийг хэлээч.

Ц.Болорчулуун: Энэ бол баруун, зүүн төвийн бүстэйгээ. Бид нар аймгуудыг тодорхой заагаагүй байгаа. Энэ өөрөө зээл учраас нээлттэй. Тухайлбал, услалтын системийг шинээр барих буюу сэргээн засварлах тал дээр нээлттэй сонгон шалгаруулалтыг зарлаад хэрэгжүүлэх учраас аймаг заагаагүй. Төслийн зээлийг аваад хэрэгжүүлээд явах бололцоотой аж ахуйн нэгжүүд бүгд оролцох боломжтой гэж харж байгаа юм. Баруун, зүүн, төвийн бүс гэж байгаа.

Б.Баттөмөр: Асуулт асууж хариулт авлаа. Үг хэлэх гишүүд байна уу? Алга байна. Би үг хэлнэ. Монгол Улсын гадаад өр их хэмжээтэй болсон. Саяхан оны төгсгөлд Монгол Улсын нийт гадаад өр, Монголын төрийн өр тэгээд аж ахуйн нэгжүүдтэйгээ, Монголбанктайгаа нийлээд 27,9 тэрбум долларын өртэй байсан. Одоо энэ энэ тэр нэмэгдээд ирэхээр 28 руугаа нэлээн дөхөж байгаа байх. Тэгэхээр энэ гадаад зээл тусламжийн үр өгөөжийг сайжруулах асуудал үнэхээр Монголын төрийн маш чухал бодлогын нэг асуудал болж байгаа юм. Бид аваад байдаг, аваад байдаг. Үр ашиг муутай. Манай гишүүд түрүүн нэлээн шүүмжлэлтэй хандаж байна л даа. 

Маш тодорхойгүй зүйлүүд дээр зээл авдаг. Яг хэрэгжээд очихоороо бас тодорхой хэсэг аж ахуйн нэгжүүдийн эрх ашгийг хамгаалсан, тэдэнд үйлчилсэн байдлаар ингээд явчихдаг. Буцаж төлөгдөх тэр боломж, тооцооллууд нь маш бага, төлөх эзэнгүй болдог. Төр, хувийн хэвшлийн дунд үлддэг. Эцэст нь улсын өр болоод ингээд үлдээд яваад байдаг. Өнгөрсөн хугацаанд бид нар ийм л үр дүнтэй ажилласан. Тэгэхээр бид цаашдаа гаднаас авч байгаа зээл тусламжийг маш их тооцоо, судалгаатай, зайлшгүй авах ёстой зүйлд авах ёстой юм. Би бол Улаанбаатар хотын агаарын чанарыг сайжруулах хөтөлбөр-2-т авч байгаа энийг би дэмжиж байгаа юм.

Монгол Улсын төсөв чинь өөрөө 1,9 их наяд төгрөгийн алдагдалтай байгаа шүү дээ. Улаанбаатар хотын агаарын бохирдлыг бууруулна гээд бас нэг 120, 130 тэрбум төгрөг төлөвлөчихсөн явж байгаа. Тэгэхээр энэ доллараар ирж байгаа. Энэ нь Монгол Улсын валютын нөөцийг нэмэгдүүлэхэд ашиглагдана. Бас тодорхой хэмжээгээр агаарын бохирдолд зарцуулагдана гэсэн ийм ойлголттой байгаа.

Хилийн үйлчилгээг сайжруулах чиглэлээр манай Сангийн яам Хүрэлбаатар сайд санаачлаад хийж байгаа энэ ажлыг бид дэмжиж байгаа. Хилийн боомт гэдэг бол үнэхээр Монгол Улсын нүүр царай. Монгол Улсынхаа хилийн аюулгүй байдлыг хамгаалах, энэ худалдааг өргөжүүлэх, орчин үеийн соёлтой худалдаанд шилжих энэ зүйлд хилийн боомтыг тохижуулах энэ ажил маш чухал ач холбогдолтой. Энд 27 сая доллар зарцуулах юм байна.

Бүс нутгийн замыг сайжруулах энэ төсөл мөн ялгаа байхгүй. Улаанбаатар-Дарханы чиглэлийн энэ зам их муудсан байгаа. Хоёр дахь дөрвөн урсгалтай барих энэ чиглэлээр урьд нь 60 сая доллар шийдэгдсэн. Энэ 60, ингээд 120 сая долларын санхүүжилтээр. Миний ойлгож байгаагаар 4 сарын 15-нд ажил эхэлнэ. 6-7 компани хэсэгчилж хийнэ гэсэн ийм мэдээлэлтэй байгаа. Энэ бол бас зөв зүйлд зарцуулагдаж байгаа ийм төсөл байна гэж.

Хүнсний ногооны усалгаатай газар тариаланг дэмжих чиглэлээр энэ дээр бас анхаарч хаана, хаана байх ёстой юм бэ, бүс нутгаа их зөв тодорхойлж ингэж хийх нь зүйтэй. Монгол Улс одоо үндсэндээ социализмын үед бол дотоодынхоо хэрэгцээг төмс, хүнсний ногоогоор бүрэн хангадаг байсан. 30 жилийн дараа 50 хувийг нь хангадаг, 50 хувийг нь импортоор авдаг ийм хэмжээнд хүрчихэж. Өчигдөр бид нар Татварын багц хуулийн хэлэлцүүлгүүдийг хийсэн. Урьд нь хүнсний ногоо, газар тариалан, тэжээлийн ургамал тавьсан аж ахуйн нэгжийн орлогын албан татварыг 50 хувиар хөнгөлж байсан. Шинэ хуульд одоо бид нар бас 50 хувиар хөнгөлдөг. Гаднын зээл тусламж өгөөд байдаг, одоо хангагддаггүй. Монголын хүн ам ийм их хэмжээгээр өсөөд байна уу гэхээр өсдөггүй. Тэгэхээр энэ салбарт бас асуудал байна. Болорчулуун дарга та нар энэ дээр анхаарах ёстой. Асуудал байна. Ер нь яг энэ чиглэлээр энэ 30 жилийн хугацаанд юу авав, ямар үр ашигтай ажиллав гээд ингээд үзэхээр бас тодорхой хэмжээний тоо гарах байх гэж ингэж бодож байгаа юм. 

Эдийн засгийн чөлөөт бүсийг хөгжүүлэх чиглэлээр энд 30 сая доллар байгаа. Хэрэгждэггүй ажил үндсэндээ их олон жил болж байна. Чөлөөт бүс байгуулъя гээд байдаг, хэрэгждэггүй. Цагааннуур, хойд талын Сэлэнгийн нутаг, бүр Замын-Үүдэд хэрэгжүүлнэ гээд ингээд яваад байдаг. Энэ санхүүжилтээ аваад хэрэгжих ёстой. Миний ойлгож байгаагаар хамгийн түрүүнд хэрэгжих ёстой, ажил нь эхлэх ёстой чөлөөт бүс бол Замын-Үүдийнх гэж ингэж ойлгож байгаа юм. Тийм учраас хоёр улсын бүс нутгийг хамарсан тэр чөлөөт бүсдээ энэ санхүүжилтээ аваад хийх ёстой. Бас нэлээн саад бэрхшээлүүд байдаг. Хятадын тал нь цаанаасаа хилдээ ойртуулчихсан. Монголын тал нь наашаа нэлээн зайтай хийчихсэн бас асуудлууд байгаа л юм шиг байна лээ. Энийг дотооддоо яриад шийдэх ёстой юмнуудаа шийдэх ёстой гэсэн ийм ойлголттой байгаа.

Сонгинохайрхан дүүрэгт эмнэлэг барих чиглэлээр Хүрэлбаатар сайдын хэлсэн энэ санал санаачилгыг дэмжиж байна. Орчин үеийн эмнэлэг байгуулна. Бид бас Монголд хамгийн гол нь эрүүл мэндийн салбарт хөрөнгө оруулах энэ их чухал шаардлагатай байгаа.

Энэ авч байгаа зээл маань бол libre дээр нэмэх нь 0,5 гэдэг нь энгийн зээл гэдэг маань ойролцоогоор 3,3 орчим хувийн хүүтэй. Энэ бол бас нэлээн өндөр талдаа орно. Тэгэхээр жилд 3,3 хувийн хүүтэй зээл авч байгаа. Энэнийхээ үр ашгийг дээшлүүлэх. Өөрөөр хэлбэл, буцаж нөхөгддөг энэ салбар руу. Чөлөөт бүсээ сайн хөгжүүлж энийг буцаж нөхөх ёстой. Хүнсний ногооны үйлдвэрлэлийн чиглэлээр Монгол Улсын хөгжилд гадна, дотноос авдаг импортын татварыг багасгах энэ чиглэлд бас тодорхой ийм ахиц дэвшил гарна гэж ойлгож байгаа. Төсөвт өгч байгаа энэ дэмжлэгээрээ тодорхой хэмжээний ахиц гарна гэж ойлгож байгаа. Нөгөө 82 сая доллар нь 2 хувийн хүүтэй, 25 жилийн хугацаатай ийм зээл байна. Энэ болгон нь зээлийн цаад талд хариуцлага байдаг. Энэ болгоныг бид нар анхаарч ажиллах шаардлагатай гэж ингэж үзэж байна.

Монгол Улсын Засгийн газар, Азийн хөгжлийн банкны хооронд байгуулах “Санхүүжилтийн ерөнхий хөтөлбөр”-ийн төслийг дэмжих нь зүйтэй гэсэн томьёоллоор санал хураалт явуулъя.

12 гишүүн оролцож 10 гишүүн зөвшөөрч 83,3 хувиар дэмжигдэж байна.

Өнөөдрийн хэлэлцэж байгаа асуудлуудыг бид Аюулгүй байдлын байнгын хороонд өгөх ёстой.

Дөрөв. Монгол Улсын Засгийн газар, Бүгд Найрамдах Польш Улсын Засгийн газар хооронд байгуулсан “Нөхцөлт зээлийн ерөнхий хэлэлцээрийн нэмэлт, өөрчлөлт”-ийн төслийг зөвшилцөх тухай асуудал

Энэ хэлэлцээрийн зөвшилцөх тухай асуудал гишүүдэд тараагдсан байгаа. Ажлын хэсгийн гишүүдийг түрүүн танилцуулсан байгаа. Энэ хэлбэрээр цаашаа бүрэлдэхүүнээр явна.

Сангийн сайд Хүрэлбаатар, Сангийн яамны газрын дарга Батхүү, Хүнс, хөдөө аж ахуй, хөнгөн үйлдвэрийн яамны газрын дарга Болорчулуун, Эрүүл мэндийн яамны газрын дарга Цогтбаатар байгаа, Эрүүл мэндийн яамны Эрдэмбилэг, Барилга хот байгуулалтын яам Нямдорж, Сангийн яамны ажилтан Одонтунгалаг, Эрүүл мэндийн яамны ажилтан Бямбасүрэн, Тунгалаг. Ийм бүрэлдэхүүнтэй ажлын хэсэг байна.

Хэлэлцэж байгаа асуудалтай холбогдуулаад Сангийн сайд Хүрэлбаатар танилцуулга хийнэ.

Ч.Хүрэлбаатар: Байнгын хорооны даргын үүрэг гүйцэтгэгч, Улсын Их Хурлын эрхэм гишүүд ээ, Бүгд Найрамдах Польш Улсын Засгийн газраас Монгол Улсын Засгийн газарт олгож буй 50 сая еврогийн Нөхцөлт зээлийн ерөнхий хэлэлцээрийг 2017 оны 5 дугаар сарын 9-ний өдөр байгуулсан. Монгол Улсын Засгийн газрын 2018 оны 1 дүгээр сарын 24-ний өдрийн 25 дугаар тогтоолоор тус зээлийн хөрөнгөөр нийт 6 төсөлд хөтөлбөр хэрэгжүүлэхээр баталсан билээ.

Тус зээлийн ерөнхий хэлэлцээрийн хүчинтэй хугацаа 2018 оны 7 дугаар сарын 27-ны өдөр дуусгавар болсон бөгөөд хэлэлцээрийн хүчинтэй хугацааг нэг жилээр сунгах, мөн тус хөрөнгөөр санхүүжигдэх тэргүүлэх салбарт эрүүл мэндийн салбарыг нэмэх хүсэлтэйг Польшийн талд хүргүүлж нот бичгээр харилцан сунгахаар харилцан тохиролцоод байна. Иймд зээлийн ерөнхий хэлэлцээрийн хүчинтэй хугацааг нэг жилээр сунгах асуудлыг хэлэлцэн шийдвэрлэж өгнө үү.

Б.Баттөмөр: Урьд нь байгуулагдсан хэлэлцээр байна. 2018 оны 1 сарын 24-нд 6 төсөлд хэрэгжүүлэхээр шийдсэн. Тэрнээс Гал түймэртэй тэмцэх тоног төхөөрөмжийн шинэчлэлд 3 сая евро авсан юм байна. Үлдэж байгаа нь байгуулагдаагүй байгаа юм байна. Гэрээг байгуулах хүчинтэй хугацааг нэг жилээр сунгах хүсэлт тавьж байгаа юм байна.

Манай гишүүд асуулт асууя. 

Асуулт алга байна. Асуулт байхгүй учраас санал байхгүй байна гэж ойлголоо. 

Би санал хураалт явуулна. Монгол Улсын Засгийн газар, Бүгд Найрамдах Польш Улсын Засгийн газар хооронд байгуулсан “Нөхцөлт зээлийн ерөнхий хэлэлцээрийн нэмэлт, өөрчлөлт”-ийн төслийг дэмжих нь зүйтэй гэсэн томьёоллоор санал хураалт явуулъя.

75 хувийн саналаар санал дэмжигдэж байна.

Тав. Монгол Улсын Засгийн газар Европын сэргээн босголт, хөгжлийн банк хооронд “Санхүүжилтийн ерөнхий хэлэлцээр”-ийн төслийг зөвшилцөх тухай асуудал

Сангийн сайд Хүрэлбаатарыг танилцуулга хийхийг урьж байна. Ажлын хэсэг хуучин хэвээрээ байгаа.

Ч.Хүрэлбаатар: Байнгын хорооны даргын үүрэг гүйцэтгэгч, Улсын Их Хурлын эрхэм гишүүд ээ, Монгол Улс нь Европын сэргээн босголт, хөгжлийн банкны гишүүнээр 2000 онд элсэж 2006 онд зээлжих эрх бүхий гишүүн болсон. Өнгөрсөн хугацаанд Монгол Улс нь Европын сэргээн босголт, хөгжлийн банкнаас Монгол Улсад 1,6 тэрбум гаруй еврогийн урт хугацааны шууд хөрөнгө оруулалт болон зээлийн санхүүжилтийг нийт 99 төсөл, арга хэмжээнд хөрөнгө оруулаад байна.

Монгол Улс нь Европын сэргээн босголт, хөгжлийн банкны Монгол дахь үйл ажиллагаа нь өнөөг хүртэл бүхэлдээ хувийн хэвшилд чиглэж байсан бол 2017 оноос эхлэн Монгол Улсын Засгийн газартай хамтран төсөл, арга хэмжээ хэрэгжүүлэх боломжийг бүрдүүлсэн хамтын ажиллагааны стратегийг баталсан юм. Ингэснээр тус банкнаас Монгол Улсад хуваарилагдсан зээлийн эх үүсвэр, хэрэгжүүлэх төсөл, арга хэмжээг тусгасан санхүүжилтийн ерөнхий хэлэлцээрийг зарим гишүүн орнуудын адил байгуулж хамтран хэрэгжүүлэх төслүүдийг багцлан үр дүнтэй, түргэн шуурхай батлуулах боломж бүрдсэн.

Санхүүжилтийн ерөнхий хэлэлцээрийн хүрээнд нийт 300 сая ам.доллар хүртэлх зээлийн санхүүжилтийг олгох бөгөөд тус зээл нь 10-18 жилийн хугацаатай. Үүнээс эхний 3-5 жилд үндсэн төлбөрөөс чөлөөлөгдөнө. Зээлийн хүү нь 6 сарын Лондонгийн банк хоорондын зах зээлийн хүүн дээр 1 хувийн шимтгэл төлсөнтэй тэнцүү байх юм.

Хэлэлцээрийг Монгол Улс нь Европын сэргээн босголт, хөгжлийн банктай ойрын хугацаанд байгуулахаар төлөвлөж байгаа тул асуудлыг хэлэлцэн шийдвэрлэж өгнө үү. Баярлалаа.

Б.Баттөмөр: Хүрэлбаатар сайдад баярлалаа. Хэлэлцэж байгаа асуудалтай холбогдуулаад асуулт асуух гишүүн байна уу? Жавхлан гишүүнээр тасалъя.

Б.Жавхлан: Асуулт юу байхав дээ. Энийг дэмжиж байна. Энийг тэгээд яаралтай чуулганаар ороод батлагдаад ажил нь цаг хугацаандаа эхлээсэй гэж үнэхээр их хүсэж байна. Хоёр жилийн өмнө Ерөнхийлөгчийн сонгуулийн өмнөхөн Улаанбаатар-Дарханы чиглэлийн зам яригдаад бид бүр нээлтээ хийгээд ингэсэн боловч тэрнээс хойш 1 метр ч зам ер нь тавигдаагүй байгаа. Ингээд санхүүжилт нь дараагийн хувилбараар Азийн хөгжлийн банк, Европын сэргээн босголт хөгжлийн банкнаас гэсэн ийм хувилбар шинээр орж ирээд ингээд шуурхай явж байгааг бид яаралтай шуурхай дэмжээд ажлыг нь яаралтай эхлүүлэх тал дээр нь Их Хурал ажиллах ёстой гэж ингэж бодож байна.

Техникийн шинжтэй асуулт байна. Ингээд хоёр зам маань хоёр, хоёр урсгалтай хоёр эх үүсвэрээр санхүүжигдэх нь ээ. Нэг нь 20-25 жилийн хугацаатай, Азийн хөгжлийн банкны зээлийн эх үүсвэрээр, хүү нь бас нэг тийм хэмжээнд. Нөгөө зам нь Монгол Улс нь Европын сэргээн босголт, хөгжлийн банкны 15-18 жилийн хугацаатай. Хүү нь өөр, хугацаа нь өөр ийм хоёр зээлүүд ингээд явах нь ээ. Энэ тооцоолол юмнууд сайн хийгдсэн биз дээ? Эргээд төлөгдөх хугацаа юмнууд нь Сангийн яамны хувьд төсөв дээр дарамт ирэх, гадаад өрийн менежмент энэ юмнууд дээрээ сайн тооцоолол хийсэн биз дээ гэж асууя даа.

Гэхдээ одоо энд бид нар энийг ингээд баталчихаар Монгол Улс нь Европын сэргээн босголт, хөгжлийн банкин дээр Зээлийн хороогоор яваад тэгээд эцсийн шийдвэр нь гараад санхүүжилт нь орж ирнэ шүү дээ. Тэр хугацаа нь хэзээ юм бэ? Тэр нь үнэхээр хавар жил эхлэх Монголын энэ хугацаанд багтаж энэ эх үүсвэрүүд нь орж ирэх үү? Хэрвээ орж ирэхгүй бол наана нь ажлаа эхлүүлээд явуулж байх гүүрэн зээл, гүүрэн санхүүжилтийн боломжууд байгаа юу? Энэ техникийн шинжтэй ажлуудаа та нар яаж зохион байгуулж байгаа вэ?

Зам, тээврийн яамнаас хүмүүс байгаа юу? Зам, тээврийн яамнаас энэ талаар. Энэ нийтэд гарах мэдээлэл шүү. Энэ дээр маш тодорхой ийм мэдээлэл өгөөч.

Б.Баттөмөр: Зам, тээврийн яамны хэлтсийн дарга Оргил-Эрдэнэ Жавхлан гишүүний асуултад хариулна.

Х.Оргил-Эрдэнэ: Зам, тээврийн яамны Замын ашиглалт, засварын хэлтсийн дарга Оргил-Эрдэнэ. Урьдчилсан байдлаар урьдчилсан сонгон шалгаруулалт хийе гэдгийг EBR-тай тохирчихоод байгаа юм. Европын сэргээн босголт, хөгжлийн банкныхан бол ерөнхийдөө хүлээн зөвшөөрч байгаа. Урьдчилан сонгон шалгаруулалт явах журамд заасан байгаа. Түүгээрээ явъя гээд. Яг нарийн гүүрэн зээл эхний ээлжийн Хөгжлийн банкнаас аваад энэ асуудлуудыг манай Сангийн яамныхан маш сайн мэдэж байгаа. Манайхаас эхлээд Хөгжлийн банкнаасаа гаргая гэж явж байсан. Тэгээд Сангийн яамныхан маань энэ дээр хариулах байх аа.

Б.Баттөмөр: Хүрэлбаатар сайд

Ч.Хүрэлбаатар: Энэ бол Улаанбаатар-Дарханы чиглэлийн дөрвөн урсгалтай замын хоёр эгнээг нь барих асуудал. Санхүүжилтийг нь энэ гэрээгээр шийдэж байгаа. Улаанбаатар-Дарханы зам 2017 оны 6 сард энийг концессоор хийнэ гэж оруулж ирсэн. Сая Жавхлан гишүүн хэллээ. Гэрээ байгуулаад гүйцэтгэгчтэй нь гэрээ хийгээд шав тавьсан. Энэ бол 2017 оны 6 сар шиг санагдаж байна. Гэтэл тэр концесс нь бүтэхгүй гэдгээ албан ёсоор мэдэгдсэн. Тэгэхээр Азийн хөгжлийн банк руу зээлийн хэлэлцээрийг үргэлжлүүлээд хийгээд оруулж ирж ажил нь энэ 4 сард хийхээр болж байгаа юм.

Ингээд дөрвөн эгнээтэй болгоно гэхээр Азийн хөгжлийн банк анх тохирчихсон байсан хоёрыг бид нар барина гэсэн учраас нэмэлт хоёр эгнээг нь Монгол Улс нь Европын сэргээн босголт, хөгжлийн банк нь тавихаар болсон байгаа. Ингээд бүс нутгийг хариуцсан захирал ирэхэд нь бид нар уулзаж ойлголцсон нь юу вэ гэхээр урьдчилсан гүйцэтгэгчийг сонгох ажиллагааг явуулж болно гэдэг ийм зөвшөөрлийг авсан байгаа. Яг тэдний стандартад нийцсэн зураг төсөв нь бэлэн болсон эсэх талаар Зам, тээврийн яамныхан одоо хэлэх хэрэгтэй. Яг одоо микрофонд үнэн юм ярина шүү. Зураг төсөв нь бэлэн болсон. Гол гүйцэтгэгчээ шалгаруулах ажил хийгдэнэ. 

Энэ хооронд бид нар энэ гэрээгээ амжуулаад санхүүжилт рүүгээ орчих бүрэн боломжтой гэж бодож байгаа. Тендерийн ажиллагаа бол 3 орчим сар явна гэж бодож байгаа. Тэр хүртэл дундын санхүүжилтийн шаардлага байхгүй. Тендер гүйцэтгэх сонгон шалгаруулах ажлыг яаманд хийгдэх ёстой. 

Зураг нь яг эцсийн байдлаар бэлэн болсон уу гэдгийг одоо яг энэ дээр хэлээдэх дээ.

Б.Баттөмөр: Жавхлан гишүүн

Б.Жавхлан: Сая Сангийн сайдын асуултад хариулаад тодруулчихаарай. Зураг төсөл нь бэлэн болсон уу, үгүй юу гээд. Дээрээс нь нэг маш тодорхой хариулт хүсмээр байна. Яг 2019 онд энэ замын ажлын гүйцэтгэл нь хэдэн хувьтай байх вэ? 2019 оны эцэс гэхэд. 2020 оны 6 сар гэхэд энэ ажлын гүйцэтгэл мөн ямар хувьтай байх вэ? Дархан-Улаанбаатар хоёрын энэ засмал зам хэдэн хувь дээр нь бид нар шинэ замаараа явах вэ, хэзээ дуусах вэ гэдэг ийм гурван асуултад маш тодорхой хариулж өгөөч.

Б.Баттөмөр: Маш тодорхой асуулт тавилаа. Яг тодорхой, тойруулахгүй.

Х.Оргил-Эрдэнэ: Зураг төсөл нь хийгдэж дуусаагүй байгаа. Яг Европын сэргээн босголт, хөгжлийн банкных бол. Азийн хөгжлийн банкны нэг эгнээнийх нь хийгдээд тендер нь зарлагдсан. Европын сэргээн босголт, хөгжлийн банкны бол дуусаагүй байгаа. Өнөөдөр магадлалаар орж байгаа юм. Магадлалаар ороод энэ 7  хоног болох байх. Ийм л хугацаатай байгаа. Магадлалаар ороод хамгийн эцэст тамгаа даруулна. 7 хоногийн дараа гэхэд дуусчихсан байна.

Энэ жил тав хувааж хийгдэж байгаа замыг дуусгана. 11 сарын 25 гэхэд хөдөлгөөнийг нээнэ. 

Б.Жавхлан: Бүрэн нээх үү?

Х.Оргил-Эрдэнэ: Бүрэн нээнэ, нэг эгнээ нь. 

Б.Жавхлан: Хэзээ бүрэн дуусах вэ?

Б.Баттөмөр: 1 номерын микрофоныг нэмж өгье.

Х.Оргил-Эрдэнэ: 2020 онд. 

Б.Баттөмөр: 2020 оны хэдэн сард?

Х.Оргил-Эрдэнэ:Одоогийн байдлаар бид хэд 6 сард гэж төлөвлөж байгаа. Гэхдээ энэ нь удаашраад байна л даа. Зураг төсөл нь 20-нд бэлэн болох ёстой байсан. 20-нд бас бэлэн болоогүй л байна. 

Б.Баттөмөр: Дараагийн замыг нь яах вэ? Бас тэр том компани хийх юм уу, дахин сонгон шалгаруулалт хийх юм уу?

Х.Оргил-Эрдэнэ: Дахин сонгон шалгаруулалттай, бас тав хувааж явна.

Б.Баттөмөр: Эдийн засгийн байнгын хорооны хурал дээр маш чухал газар маш чухал мэдээлэл өгч байна шүү. Энэ ажилдаа хариуцлагатай хандах хэрэгтэй. Тэр экспертиз энэ тэрийг хийнэ шүү дээ. Ийм жаахан замд бол нэгэнт тооцоолоод хийчихсэн юмыг экспертизээ хийлгээд сонгон шалгаруулалтаа хурдан зарлаад энийг хийх хэрэгтэй. Дулааны улиралд энийг эрчимтэй нэлээн сайн хийх шаардлагатай. Бид ажил явж байх цагтаа тендер зарлаж хоёр, гурван сар болчихдог. Тэгээд тэр нь аягүй бол маргаан үүснэ. Ингэсээр байгаад ажил дуусдаг. Энэ бол маш их хүлээлттэй байгаа ажил. Энэ дээр онцгой анхаарч ажиллахыг Зам, тээврийн яамны нөхдүүдэд үүрэг болгож байгаа юм Улсын Их Хурлаас.

Асуулт асууж, хариулт авлаа. Үг хэлэх гишүүн байна уу? Алга байна.

Санал хураалт явуулна. 

Монгол Улсын Засгийн газар Европын сэргээн босголт, хөгжлийн банкны хоорондын Санхүүжилтийн ерөнхий хэлэлцээрийн төслийг дэмжих нь зүйтэй гэсэн томьёоллоор санал хураалт явуулна.

66,7 хувийн саналаар энэ санал дэмжигдэж байна.

Өнөөдөр хэлэлцсэн дөрвөн  санал хураалтын дүн, Байнгын хорооны санал, дүгнэлтийг Аюулгүй байдал, гадаад бодлогын байнгын хороонд хүргүүлнэ.

Өнөөдрийн хурлаар бид нар Ашигт малтмалын тухай хуулиар ажлын хэсэг байгуулсан. Энэ ажлын хэсэг энд хуралдаад, тэгээд та нар бэлэн болонгуут бид нар Байнгын хороогоо үргэлжлүүлээд хуралдчихъя.

Б.Баттөмөр: Эдийн засгийн байнгын хорооны хурал үргэлжилж байна.

Зургаа. Ашигт малтмалын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Ашигт малтмалын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төслийн анхны хэлэлцүүлэг

Ашигт малтмалын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Ашигт малтмалын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төслүүдийг анхны хэлэлцүүлэгт бэлтгэсэн талаар ажлын хэсгийн танилцуулгыг сонсоно.

Улсын Их Хурлын гишүүн, ажлын хэсгийн ахлагч Бат-Эрдэнэ танилцуулахыг урьж байна.

Ж.Бат-Эрдэнэ: Байнгын хорооны эрхэм гишүүд ээ, Ашигт малтмалын тухай хуульд нэмэлт, өөрчлөлт оруулах тухай хуулийн төсөл дээр ажлын хэсэг байгуулагдаж ажиллалаа. Ажлын хэсгийн ахлагчаар миний бие болон гишүүдэд Л.Болд, Х.Болорчулуун, Б.Жавхлан, Б.Ундармаа гэсэн гишүүд орж ажлын хэсэг ажиллалаа.

Ажлын хэсгийн хуралдааны явцад ашигт малтмалын үр өгөөжийг сайжруулах, валютын нөөцийг нэмэгдүүлэх, улс орны эдийн засагтай уялдаатай эдийн засгийг нэмэгдүүлэх хэмжээнд ашигт малтмалаас, тэр тусмаа алтнаас авах татварыг нэмэгдүүлэх ийм саналыг гаргалаа. Тэгээд ажлын хэсгээс өнөөдрийн Засгийн газраас өргөн мэдүүлсэн хуулийн хүрээнд тухайн хуулийн 47.3.2-ыг өөрчлөх. Үүндээ 47.2 энэ хуулийн 47.3.1-д зааснаас бусад төрлийн ашигт малтмалын нөөц ашигласны төлбөрийн доод хэмжээнд тухайн бүтээгдэхүүн борлуулалтын үнэлгээний 5 хувь, Монголбанк, түүнээс эрх олгосон арилжааны банкинд тушаасан алтанд ноогдох энэ хуулийн 47.5-д заасан нэмэлт, төлбөрийн хэмжээ нь 0 хувьтай тэнцүү байна гэсэн ийм томьёоллыг оруулж ирж байна.

Мөн Засгийн газраас өргөн мэдүүлсэн Ашигт малтмалын тухай хуульд нэмэлт, өөрчлөлт оруулах тухай хуулийн төслийн саналын томьёоллыг хууль санаачлагчид нь буцаахаар ийм шийдвэр гаргалаа. Ингээд Эдийн засгийн байнгын хороогоор Ашигт малтмалын тухай хуульд нэмэлт, өөрчлөлт оруулах тухай хуулийн төслийн ажлын хэсгээс оруулсан саналыг хэлэлцэн шийдвэрлэж өгнө үү. Анхаарал тавьсанд баярлалаа.

Б.Баттөмөр: Асуух асуулттай гишүүд алга байна. Үг хэлэх гишүүн байна уу? Алга байна.

Ашигт малтмалын тухай хуульд нэмэлт, өөрчлөлт оруулах тухай хуулийн төслийн дэд ажлын хэсгийг танилцуулъя. Монголбанкны Дэд ерөнхийлөгч Лхагвасүрэн, Монголбанкны Нөөцийн удирдлага, санхүүгийн газрын захирал Энхжин, Монголбанкны Эрдэнэсийн сангийн захирал Эрдэнэтуяа, Уул уурхай, хүнд үйлдвэрийн яамны Стратеги, бодлого төлөвлөлтийн газрын дарга Батболд, Уул уурхай, хүнд үйлдвэрийн яамны Геологи, уул уурхайн бодлогын газрын захирал Мөнхтөр, Уул уурхайн яамны хэлтсийн дарга Дэлгэржаргал, Сангийн яамны Тэлмүүн алга байна. Уул уурхайн яамны ажилтан Мөнхбаяр, Намчинсүрэн мөн Уул уурхайн яамны ажилтан гэсэн ийм бүрэлдэхүүнтэй байна.

Ажлын хэсгээс хоёр санал гаргасан байна.

1.Төслийн 2 дугаар зүйлийн 2 дахь хэсгийг доор дурдсанаар өөрчлөн найруулна.

47.3.2.Энэ хуулийн 47.3.1-д зааснаас бусад төрлийн ашигт малтмалын нөөц ашигласны төлбөрийн доод хэмжээ нь тухайн бүтээгдэхүүний борлуулалтын үнийн 5 хувь, Монголбанк, түүнээс эрх олгосон арилжааны банкинд тушаасан алтанд ноогдох энэ хуулийн 47.5-д заасан нэмэлт төлбөрийн хэмжээ 0 хувьтай тэнцүү байна гэсэн ийм саналыг ажлын хэсэг гаргасан байна.

Энэ саналаар санал хураалт явуулна. Техникийн гацаа гарсан учраас санал хураалтыг дахиж явуулъя.

Түрүүчийн саналыг хүчингүй болгоё гэсэн санал хураалт явуулъя.

Хуралд оролцсон 11 гишүүний 10 нь зөвшөөрч 90,9 хувийн саналаар санал дэмжигдэж байна.

Эхний санал хураалтыг 90,9 хувийн саналаар хүчингүй болсонд тооцлоо.

Дахин санал хураалт явуулъя.

1.Төслийн 2 дугаар зүйлийн 2 дахь хэсгийг доор дурдсанаар өөрчлөн найруулна.

47.3.2.Энэ хуулийн 47.3.1-д зааснаас бусад төрлийн ашигт малтмалын нөөц ашигласны төлбөрийн доод хэмжээ нь тухайн бүтээгдэхүүний борлуулалтын үнийн 5 хувь, Монголбанк, түүнээс эрх олгосон арилжааны банкинд тушаасан алтанд ноогдох энэ хуулийн 47.5-д заасан нэмэлт төлбөрийн хэмжээ 0 хувьтай тэнцүү байна. Ажлын хэсэг гэсэн ийм санал гаргасан байна.

Энэ саналаар санал хураалт явуулна.

81,8 хувийн саналаар ажлын хэсгийн санал дэмжигдэж байна.

2. Ашигт малтмалын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төслийн талаарх ажлын хэсгийн саналын томьёолол:

1.Төслийн хууль санаачлагчид нь буцаах. Ажлын хэсэг

Санал хураалт явуулна.

Санал 90,9 хувиар дэмжигдэж байна.

Чуулганы хуралдаанд Бат-Эрдэнэ гишүүн уншиж танилцуулна.

Өнөөдрийн Эдийн засгийн байнгын хороо хэлэлцэх асуудлаа хэлэлцэж дууслаа. Хуралдаан хааж байна. Дууссаныг мэдэгдье.

Дууны бичлэгээс буулгасан:

ПРОТОКОЛЫН АЛБАНЫ

ШИНЖЭЭЧ

